Монгол Улсын Их Хурлын 2010 оны хаврын ээлжит чуулганы Төрийн байгуулалтын байнгын хорооны 5 дугаар сарын 12-ны өдөр /Лхагва гараг/-ийн хуралдаан 10 цаг 05 минутад Төрийн ордны “А” танхимд эхлэв.


УИХ-ын гишүүн Д.Дондог ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 16 гишүүн ирж, 76.1 хувийн ирцтэй байв. Үүнд:


Чөлөөтэй: Ө.Энхтүвшин, Су.Батболд, Ж.Батсуурь, Ж.Сүхбаатар

Өвчтэй: Н.Алтанхуяг

Нэг.Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төсөл /Хоёр дахь хэлэлцүүлэг/


Хэлэлцэж буй асуудалтай холбогдуулан Сангийн яамны Төрийн нарийн бичгийн дарга Д.Баттөр, Төсвийн бодлогын газрын дарга Б.Батжаргал, Төсвийн хөрөнгө оруулалтын хэлтсийн мэргэжилтэн Ж.Бат-Эрдэнэ, Үндсэн хуулийн цэцийн Тамгын газрын дарга Ч.Дашням, УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Баярмаа, Санхүү, аж ахуй, үйлчилгээний хэлтсийн эдийн засагч-ахлах нягтлан бодогч С.Тэрбиш, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нар байлцав. 


Хуулийн төслийн анхны хэлэлцүүлэгтэй холбогдуулан УИХ-ын гишүүн Д.Дондог, Н.Батбаяр, Д.Энхбат, Д.Загджав, Э.Мөнх-Очир нарын асуусан асуултад УИХ-ын гишүүн Д.Дондог, ажлын хэсгээс Ж.Бат-Эрдэнэ, Б.Батжаргал нар хариулж, тайлбар хийв.


УИХ-ын гишүүн Н.Энхболд, Р.Раш, Д.Загджав, Д.Энхбат, Г.Баярсайхан нар санал хэлэв.

Д.Дондог:-УИХ-ын гишүүн Н.Батбаярын гаргасан “Сүү, мах, ноос, төр, хүн, мөнгө, ус, утаа, түгжрэл төслийг өөрчлөөд Хүнс, хөдөө аж ахуй, хөнгөн үйлдвэрийн сайдын багцад 1 тэрбум төгрөгийг  шилжүүлж суулгах” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

9

Татгалзсан

2

Бүгд 


11



Гишүүдийн олонхийн саналаар дэмжигдлээ.

2.УИХ-ын гишүүн Р.Рашийн гаргасан “Цэцийн барилгын дутууг гүйцээхэд 112.8 сая төгрөгийг нэмж олгох” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

7

Татгалзсан

4

Бүгд 


11



Гишүүдийн олонхийн саналаар дэмжигдлээ.

УИХ-ын гишүүн Д.Энхбат цөөнх болов.

3.УИХ-ын гишүүн Д.Энхбатын гаргасан “Ногоон бүлгийн үйл ажиллагааг дэмжихэд 1 тэрбум төгрөг” гэснийг УИХ-ын даргын төсвөөс хасч Байгаль орчны сайдын багцад шилжүүлэх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

6

Татгалзсан

5

Бүгд 


11



Гишүүдийн олонхийн саналаар дэмжигдлээ.

 
УИХ-ын гишүүн Ч.Сайханбилэг, Н.Энхболд нар санал хэлж, нэр томъёог нь байгаль орчныг хамгаалах чиглэлээр өөрчилж томъёолохоор тогтов.

Дээрх санал дэмжигдсэнтэй холбогдуулж УИХ-ын гишүүн Ц.Батбаяр санал хэлэв.


Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлэг хийхийг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

1

Бүгд 


12



Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Д.Загджав УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 10 цаг 45 минутад хэлэлцэж дуусав.


Хоёр.Улсын Их Хурлын Ёс зүйн дэд хорооны дүрэм батлах тухай Байнгын хорооны тогтоолын төсөл
Хэлэлцэж буй асуудалтай холбогдуулан Төрийн байгуулалтын байнгын хорооны зөвлөх О.Тунгалаг, референт С.Энхцэцэг нар байлцав. 

Уг тогтоолын төслийн талаар Ажлын хэсгийн ахлагч Н.Энхболд танилцуулга хийв.

Танилцуулгатай холбогдуулан УИХ-ын гишүүн Д.Загджавын асуусан асуултад Ажлын хэсгийн ахлагч Н.Энхболд хариулж, тайлбар хийв.

Ажлын хэсгээс гаргасан дараахь зарчмын зөрүүтэй саналын томъёоллоор санал хураалт явуулав:

1.УИХ-ын гишүүн Ч.Сайханбилэгийн гаргасан Төслийн “2.1.8.нэгдсэн болон байнгын хорооны хуралдааны ирцийн асуудлыг улиралд нэг удаа заавал хэлэлцэж, олон нийтэд мэдээлэх” гэсэн заалтыг хасах. УИХ-ын гишүүн Д.Загджав санал хэлж, УИХ-ын гишүүн Ч.Сайханбилэг, Н.Энхболд нар тайлбар хийв. 

Д.Дондог:-Дээрх заалтын “улиралд нэг удаа заавал хэлэлцэж” гэснийг хасч найруулаад авах саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

2.УИХ-ын гишүүн Ц.Нямдоржийн гаргасан Төслийн 3.2-т “туршлагатай”, 3.6-д “зарчимч” гэснийг тодруулах санал.

УИХ-ын гишүүн Д.Одхүү, Д.Энхбат нар санал хэлж, ажлын хэсгийн ахлагч Н.Энхболд тайлбар хийв.

УИХ-ын гишүүдээс гаргасан саналын дагуу найруулгаар авъя гэсэн саналыг дэмжиж байгаа гишүүд гараа өргөнө үү. 

Зөвшөөрсөн

7

Татгалзсан

4

Бүгд


11

Гишүүдийн олонхийн саналаар дэмжигдлээ.

3.УИХ-ын гишүүн Ц.Нямдорж, Д.Энхбатын нарын гаргасан Төслийн 5.2 дахь “Гишүүний албан тушаалын ёс зүй” гэснийг тодруулах санал.

УИХ-ын гишүүн Н.Энхболд, Д.Энхбат нар тайлбар хийв.

Зөвшөөрсөн

7

Татгалзсан

4

Бүгд


11

Гишүүдийн олонхийн саналаар дэмжигдлээ.

4.УИХ-ын гишүүн Ц.Нямдорж, Ч.Сайханбилэг нарын гаргасан Төслийн 5.8.6 дахь “ил санал хураалт” гэснийг өөрчлөх санал.

УИХ-ын гишүүн Ч.Сайханбилэг, Н.Энхболд, Д.Лүндээжанцан нар санал хэлэв.

УИХ-ын гишүүн Д.Лүндээжанцангийн гаргасан “ил санал хураалт” гэснийг “нууц санал хураалт” гэж томъёолох саналыг дэмжиж байгаа гишүүд гараа өргөнө үү. 

Зөвшөөрсөн

9

Татгалзсан

2

Бүгд


11

Гишүүдийн олонхийн саналаар дэмжигдлээ.

5.УИХ-ын гишүүн Ж.Сүхбаатарын гаргасан Төслийн 5.10 дахь заалтын “нягтална” гэснийг тодруулах, мөн заалтыг бүхлээр нь эргэн харах гэсэн санал.

УИХ-ын гишүүн Н.Энхболд тайлбар хийв. 

5.10 дахь заалтыг бүхлээр нь хасах саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

6.УИХ-ын гишүүн Х.Тэмүүжингийн гаргасан Төслийн 5.1, 5.1.1-ийн эрх мэдлийг хумиж, хязгаарлах гэсэн санал.

УИХ-ын гишүүн Н.Энхболд, Д.Энхбат, Д.Одхүү нар санал хэлэв.

УИХ-ын гишүүн Х.Тэмүүжингийн гаргасан санал дээр УИХ-ын гишүүн Н.Энхболд, Д.Одхүү нарын санааг тусгаад 5.1.4-ийг хасаад, 5.1.2-ыг сэргээх саналыг дэмжиж байгаа гишүүд гараа өргөнө үү. 

Зөвшөөрсөн

6

Татгалзсан

5

Бүгд


11

Гишүүдийн олонхийн саналаар дэмжигдлээ.

7.УИХ-ын гишүүн Ч.Сайханбилэгийн гаргасан Төслийн 6-р зүйлд өөрчлөлт оруулах замаар зохицуулах  гэсэн санал.

УИХ-ын гишүүн Ч.Сайханбилэг, Н.Энхболд, Г.Баярсайхан, Р.Раш, Д.Загджав, Д.Лүндээжанцан, Д.Энхбат, Д.Одхүү нар санал хэлж, УИХ-ын гишүүн Ч.Сайханбилэг саналаа татаж авсан боловч энэ заалтан дотор эхний ээлжинд сануулах, хоёрдугаар ээлжинд дэгийн хуулин дээр байгаа санкцуудыг өгөх, гуравдугаар ээлжинд ёс зүй зөрчсөн гэдэг дүгнэлтээ гаргах гэсэн санаагаар ойлгоод явъя гэсэн санал хураалгав.

Зөвшөөрсөн

11

Татгалзсан

0

Бүгд


11

Гишүүдийн олонхийн саналаар дэмжигдлээ.

8.УИХ-ын гишүүн Х.Тэмүүжин, Ч.Сайханбилэг нарын гаргасан Дэд хороонд олонхи, цөөнхийн төлөөллийг яг адилхан тоотой оролцуулна гэсэн заалт нэмэх, УИХ-ын гишүүн Д.Загджавын гаргасан 4.1.Хэрэв УИХ-ын олонхи, цөөнх нь хамтарсан Засгийн газар байгуулж ажиллаж байгаа бол үлдсэн гишүүдээс ёс зүйн дэд хороог бүрдүүлнэ гэсэн санал.

УИХ-ын гишүүн Ч.Сайханбилэг, Д.Энхбат, Н.Энхболд, Д.Лүндээжанцан, Г.Баярсайхан нар санал хэлж, дээрх санал дээр УИХ дахь МАХН-ын бүлгийн ахлагч Д.Лүндээжанцан МАХН-ын бүлгээр хэлэлцэх шаардлагатай гэж үзэж завсарлага авав.

Хуралдаан 11 цаг 45 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 

5 ДУГААР САРЫН 12-НЫ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 05 минутад эхлэв.

Д.Дондог:-Та бүгдийн энэ өдрийн амгаланг айлтган мэндчилье. Өнөөдрийн байнгын хорооны хуралдаанаар хоёр асуудал хэлэлцэхээр байгаа. Нэгдүгээрт, Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслийн 2 дахь хэлэлцүүлэг явагдана.

Хоёрдугаарт, Ёс зүйн дэд хорооны дүрэм батлах тухай Байнгын хорооны тогтоол батална. Ажлын хэсэг тогтоолын төслийг бэлэн болгосон байгаа.

Ийм хоёр асуудлыг хэлэлцэх төлөвлөгөөтэй байна. Хэлэлцэх асуудалтай холбогдуулаад асуулт байна уу, санал байна уу? За хэлэлцэх асуудлаа баталъя гэж байгаа гишүүд гараа өргөнө үү. За дэмжиж байна.

Эхний асуудалдаа оръё. Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслийн 2 дахь хэлэлцүүлгийг хийе.

Чуулганы хуралдаан дээр хэлэлцэх эсэхийг ярих үед гишүүд нэлээд асуулт, саналууд гарсан. Одоо асуулттай гишүүд байвал нэрээ өгье.

Сангийн яамнаас Хөрөнгө оруулалтын хэлтсийн мэргэжилтэн Бат-Эрдэнэ, Орлогын хэлтсийн мэргэжилтэн Батбаяр ийм хоёр хүн оролцож байна. 

Би нэг зүйл асуугаадахъя. Манай Төрийн байгуулалтын байнгын хороонд харьяалагддаг салбаруудыг та мэдэж байгаа. Үндсэн хуулийн цэцтэй холбогдуулаад төсвийн төсөл дээр 100 гаруй сая төгрөг дутуу төсөв явж байсан. Энэ тараагдсан материал дээр суугаагүй байна, энэ ямар учиртай юм бол, орхигдчихов уу, яачихав орох боломж байна уу гэсэн асуулт тавигдсан, нэгдүгээрт.

Хоёрдугаарт, Их Хурлын Тамгын газрын даргын гарын үсэгтэй, Их Хурлын даргын нэр дээр оруулсан. Өөр яамны сайдын багцад байхаар төсөв суусан байна, энийг залруулж өгөөчээ гэсэн бичиг ирсэн. Тэрнийг бид нар учрыг нь олоод үндсэндээ ойлголцчихоод явж байгаа. 

Эхнийх дээр нь та хариулт өгөх үү? Хоёрдахь дээр нь өөр яамны багцад нь хуваарилчихад болох юм байгаа биз дээ, хуулийн дагуу бол. Ийм хоёр асуулт байна.

Ж.Бат-Эрдэнэ:-Үндсэн хуулийн цэц бол өнгөрсөн жилүүдэд цэцийн ордон барьсан. Цэцийн ордны барилгын гадна тал нь чулуугаар зарим хэсгийг нь өнгөлөх ёстой гэдгээрээ төсөвт өртгүүд нь нэмэгдсэн юм байна лээ. Энэ талаар Бямбадорж дарга ярьж, хөөрч байсан, бичиг тоот ирж байсан. Энэ чиглэлийн асуудлыг энэ жилийн төсөв ер нь орлогоосоо хамааруулаад нийтдээ шинэ зүйлийг аль болох тусгахгүй байя гэсэн зарчим барья гэж Засгийн газар ийм чиглэл барьсан шүү дээ. Тийм учраас төсвийн ерөнхийлөн захирагчдаас ирж байгаа тэр болгон саналуудыг нэмэх боломж бага байна. Гол нэмж байгаа зүйл бол Их Хурлын тогтоол, шийдвэртэй, Засгийн газрын удаа дараагийн тогтоол шийдвэртэй зүйлүүдийг авъя. Дээр нь нийгмийн зүгээс эрүүл мэндийн салбарын, эх нялхасын эрүүл мэндийг хамгаалах чиглэлийн хөрөнгө оруулалтууд байдаг юмуу, эсвэл бүртгэл мэдээллийн чиглэлээр хийж байгаа Их Хурлын 100-р тогтоолтой томоохон асуудлууд байдаг юм уу. Дээр нь өнгөрсөн жилүүдэд эхэлчихсэн ажлууд санхүүжилт нь бас он дамжсан. Эргээд хураалгаад мөнгөө авч чадаагүй ажлуудыг яахын аргагүй тусгах ёстой гэдэг ийм зарчим барьсан учраас энэ онд нийтдээ 2009 оноос барилга, хөрөнгө оруулалт дээр 27 тэрбум төгрөг нэмэгдсэн.

Шинээр барих барилгууд гэдэг дээр мөн энэ замын үргэлжилж байгаа барилга, дээр нь 6 тэрбум төгрөгний иргэдийн бүртгэл мэдээлэл, 2 тэрбум төгрөгний эрүүл мэндийн салбарын хөрөнгө оруулалтууд гэдэг юмуу ийм ийм онцгой зүйлүүд тусгагдсан учраас Үндсэн хуулийн цэцийн чиглэлийн энэ хүсэлтийг хүлээж авч тусгаж болоогүй юм. Нэг ийм шалтгаан байгаа юм.

Хоёрдугаарт, Их Хурлын төсвийн ерөнхийлөн захирагчдын багц дээр тусгагдсан бас Их Хуралтай холбогдолгүй гэх юмуу, ийм зүйлүүдийг оруулчихжээ гэж Байнгын хороодууд дээр бас Их Хурал дээр яригдсан юм байна лээ. Энэ асуудлаар Батбаяр гишүүнтэй манай  нөхдүүд бас уулзаж ярьж байгаа. Н.Батбаяр гишүүн бол энүүгээр тусгай хууль санаачилж гаргах ёстой учраас энэ нь Их Хурал дээрээ байх ёстой гэдэг ийм тайлбар өгсөн учраас энэ нь энэ дээрээ үлдээд байгаа. Энийг цаашид нь яг хааш нь оруулах вэ гэдгээ Байнгын хороодууд дээрээ ярих явцдаа нарийвчилж шилжүүлэх байхаа гэж бид бодож байгаа.

Д.Дондог:-Хэлэлцэж байгаа асуудалтай холбогдуулан УИХ-ын Тамгын газрын  Санхүү, аж ахуйн үйлчилгээний хэлтсийн ажилтан Тэрбиш, Үндсэн хуулийн цэцийн Тамгын газрын дарга Дашням нар оролцож байгааг бас тэмдэглэн хэлье.

Өөр асуулттай гишүүн алга байна. Асуултаа таслах уу? Манай байнгын хороотой холбоотой юм байвал энэ дээр саналаа хэлнэ шүү дээ. Эхлээд асуултаа асууна.

Н.Батбаяр гишүүн
Н.Батбаяр:-Дондог даргаас асууя даа. Түрүүчийн Их Хурлын чуулган дээр би байгаагүй юм. Тэрэн дээр миний дэвшүүлсэн төр, хүн, мөнгө, сүү, мах, ноос, ус, утаа, түгжрэл гэсэн асуудал яагаад Их Хурлын даргын багц дээр байгаа юм бэ? салбаруудынхаа яамд дээр яагаад очоогүй юм бэ гэсэн асуудлыг гишүүн Тэрбишдагва тавьж асуудал хөндсөн юм байна лээ. Тэгэхээр ийм л дээ. Ер нь Их Хурал гэдэг бол үндсэн үүргийн ажил нь Монгол Улсын өмнө тулгамдсан асуудлыг  шийдвэрлэх үүрэгтэй шүү дээ. Шийдүүлэхдээ яах вэ гэхээр эрх зүйн орчин бүрдүүлж, хууль гаргах замаар шийдвэрлэдэг гэж. Тэр утгаараа үнэхээрийн  манайд хөгжлийг шийдэхэд 3 асуудал байна. Хотын асуудал байна, хөдөөний асуудал байна, төрийн асуудал байна гэж үзсэн юм. Тэрнийгээ шийдэхдээ хууль гаргаж шийдье. Хөдөөгийн малчдын хувьд орлогыг нэмэгдүүлэх хэрэгтэй байна. Орлого нэмэгдүүлнэ гэхээр хөдөө аж ахуйн түүхий эдийн үнэ ханшийг өсгөх хэрэгтэй байна, үнэ ханшийг өсгөхийн тулд эцсийн бүтээгдэхүүн үйлдвэрлэдэг, экспортонд гаргадаг чиглэлээр болгож өөрчлөх хэрэгтэй байна. Ингэж байж энийг шийднэ. Тэгэхийн тулд сүү, мах, ноос төсөл хэрэгжүүлье. Сүүгээ дотоодынхоо хэрэгцээг хангадаг болъё. Гадаадаас хуурай сүү авдагаа больё. Өнөөдөр Улаанбаатарчууд хуурай сүү ууж байгаа шүү дээ. Махаа гэх юм бол гадаадад экспортонд гаргах замаар малчдын орлогыг нэмэгдүүлье, тэр замаараа хотынхныхоо махны үнийг бууруулъя. Ноосны хувьд гэх юм бол хог болчихсон ноосоо барилгын дулаалгын материал болгоё гэсэн ийм 3 чиглэлээр ажиллая гэж.

Ус, утаа, түгжрэл гэх юм бол өнөөдөр аль ч утгаараа явсан гэсэн хот даяараа түгжрэл бий болчихсон байгаа шүү дээ. Түгжрэлийг шийдэхийн тулд хотын төлөвлөлтийг өөрчлөх хэрэгтэй болно. Ус гэхэд ус бүгдээрээ зэвтэй болчихсон байж байгаа. Зэвтэй болсон гээд шүүлтүүртэй ус хэрэглэхээр бид нар бүгдээрээ амьгүй ус уугаад хүний эрүүл бие муудаж байгаа. Энийг шийдэх ёстой. 

Утаа гэхээр ойлгомжтой агаарын бохирдолтой байгаа. Энэ бүгдийг шийдэхийн тулд дахиад эрх зүйн орчин буюу хотын тухай багц 20 орчим хуулиас бүрдсэн багц хуулийг батлах шаардлагатай байна. Тэгж байж явна. Аливаа хөтөлбөр гэдэг бол сайн. Тэгэхдээ хөтөлбөр гэдэг бол хэрэгжих механизм байдаг. Тэр хөтөлбөр гэдэг бол санаа гарч ирчихээд тэр хөтөлбөрийг хэрэгжүүлэх механизм нь хууль болж гарах ёстой. Гэтэл өнөөдөр хотын чиглэлээр гэх юм бол манайд дэлхийн улс орнуудтай харьцуулаад үзэх юм бол 20-иод төрлийн хууль огт байхгүй байгаа юм. Тэрнийг батлах хэрэгтэй байна гэж авч үзсэн юм. Тэр утгаараа ус, утаа, түгжрэл гэдэг утгаар хуулийн төсөл боловсруулах хэрэгтэй гэж. Төр, хүн, мөнгө гэдэг асуудал яагаад тавьсан юм бэ? өнөөдөр монголын төр хүчгүй болчихоод байна, монголын төр үндсэндээ байхгүй болчихоод байгаа юм. Яагаад тэгж байгаа юм бэ? өнөөдөр амьдрал дээр янз янзын асуудал гарч ирж байна. Хэн тэрнийг шийдэж байх юм бэ? хэн ч шийдэж чадахгүй шүү дээ. Их Хурал ч шийддэггүй, Засгийн газар ч шийддэггүй, Ерөнхийлөгч шийддэггүй, орон нутаг ч эрх мэдэл байхгүй. Яасан? Бүх хуулиуд хоорондоо зөрчилтэй. Нэг гараараа нөгөө гараа хүлчихсэн байж байгаа байхгүй юу. Энэ хүлээсээ тайлах хэрэгтэй.

Төр хүчтэй байя, асуудал шийддэг байя гэвэл төр хүнээ мэдэж томилдог байх ёстой, мөнгөө мэдэж зарцуулдаг байх ёстой. Гэтэл өнөөдөр Ерөнхий сайд нь, Засгийн газар нь хүртэл агентлагуудынхаа дарга нарыг томилж чадахгүй сууж байгаа шүү дээ, сонгууль болчихоод 2 жил гаруй өнгөрч байна. Төрийн албаны зөвлөл Засгийн газрын хооронд зөрчилтэй сууж байгаа. Энэ чинь хуулийн зөрчил шүү дээ, хувь хүмүүсийн хоорондын зөрчил биш.

Дараа нь мөнгөний эрхийг шийдэж байна. Өнөөдөр хотын дарга гэж хэлж байна. Улаанбаатар хот 1.2 сая хүнтэй. Хотын даргад ямар эрх мэдэл байгаа юм, сум гэхэд сумын даргад ямар эрх мэдэл байгаа юм бэ? ямар ч эрх мэдэл алга. Асуудлыг газар дээр нь шийдэх ямар ч санхүүгийн боломж алга. Ийм учраас энэ эрх мэдлийг нь орон нутагт нь өгье. Их Хурал дээр Засгийн газар дээр бүх юмнуудыг төвлөрүүлэхээ больё гэсэн үүднээс төр, мөнгө, хүн төслийг хэрэгжүүлье гэж үзсэн юм. Тэр утгаараа хууль боловсруулах үүднээсээ хийсэн юм. Гэтэл одоо манай гишүүд юу гэж ойлгоод байдаг юм бэ? ерөөсөө Их Хурлын юм яригдах юм бол ерөөсөө л нэг байшин барилга барих л юм бол тэрнийгээ хөрөнгө оруулалт гээд байдаг тэр бодлоосоо салах хэрэгтэй байхгүй юу. Тэгэхээр энийг Их Хурлын удирдлага юу гэж ойлгож байгаа юм бэ? Их Хурал хууль батлах ёсгүй, барилга бариад байх ёстой байсан хөрөнгө оруулалтыг л хөрөнгө оруулалт гэж үзэх гэж байгаа юмуу? яах ёстой юм бэ? Монголын төр 90 оноос хойш хуулиа батлахад мөнгө зарцуулаагүй явж ирсэн. Дандаа гадаадын төслөөр орж ирсэн, гадаадынхан манай хуулийг хийж байгаа, бид нар хууль баталж байгаа нэртэй кноп дарчихаад гадаадынхны боловсруулсан хуулийг л хуульчилж өгч байгаа. Энэ утгаараа монголын төр хүчгүй болчихоод байгаа байхгүй юу. Монгол хэзээ өөрийн хуультай болох юм бэ? өөрийн хуультай болохын тулд хууль боловсруулалтандаа мөнгө зарцуулах ёстой байхгүй юу. Энэ асуудлыг яаж харж байгаа юм бэ гэдэг асуулт байна.

Д.Дондог:-Өнөөдрийн хувьд Энхтүвшин дарга гачигдалтай байгаа. Намайг Байнгын хорооны хуралдааныг удирдаадах гэсэн. Таны гаргасан саналтай холбогдуулаад Их Хурлын чуулганы хэлэлцүүлгийн үед гишүүдээс санал гарсан. Их Хурлын Тамгын газрын даргаас бас 2010 оны 5 сарын 5-ны өдөр нэг албан тоот ирсэн юм. Тэр албан тоотон дээр Их Хурлын тухай хуулийн 35-р зүйлийн 1-д УИХ-ын гишүүдийн төсвийг зааж өгсөн байна лээ, ийм ийм зардалтай байдаг гээд. Энэ 35.6-д заасны дагуу энэ төсвийг Төрийн байгуулалтын байнгын хороо хяналт тавьж ажиллана гээд. Гэтэл Засгийн газраас боловсруулсан 2010 оны тогтоолын төсөл дээр УИХ-ын даргын төсөвт хамааралгүй, гишүүдийн саналаар тусгагдсан зүйл байна, энийг нэр заагаад Батбаяр, Энхбат гишүүн нарын сонгогдсон тойрогт хөрөнгө оруулалтаар хэрэгжүүлэх арга хэмжээний 1150 сая төгрөгийг УИХ-ын даргын багцад тусгажээ. Энийг холбогдох яамны багцад нь тусгаж өгнө үү гэсэн нэг санал.

Нөгөө талаар энэ нь Их Хурлын Тамгын газрын зарлага, орлогыг механикаар өсгөж байгаа өсгөлт байна.

Гуравдугаарт, яг ийм асуудал тусгагдаад ороод ирэхээр зэрэг эрх зүйн хувьд Их Хурлын Тамгын газар бас тендер зарлаж ийм асуудал яах эрх зүйн орчин байхгүй байна. Үйл ажиллагаа явуулах эрх зүйн орчин байхгүй байна гэсэн ийм заалтуудыг үндэслээд энэ мөнгийг төсвийн багцаас хасаад төсвийн холбогдох ерөнхийлөн захирагчид нь тусгаж өгнө үү гэсэн санал ирсэн юм. Тэрний дагуу л өнөөдөр Байнгын хороон дээр энэ асуудлыг ярьж байгаа юм. Таны ерөнхий ярьж байгаа зарчмуудыг бид нар боловсруулж байгаа хуулиндаа, баталж шийдвэрлэж байгаа хуулиндаа тал талаас нь яриад, суулгахыг нь суулгаад тэгээд аваад явна гэдэгтэй санал нэг байна.

Орон нутгийн бие даасан байдалтай холбогдуулаад гарч байгаа саналтай санал нэг байх жишээтэй. Энэ удаагийн энэ асуудал дээр бол Тамгын газрын зүгээс ийм санал ирсэн. Тэрний дагуу л би өнөөдөр асуулт байна уу гээд хариулт аваад явж байгаа нь энэ. Тамгын газрын санхүү аж ахуйн хэлтсийн ажилтан Тэрбишийг түрүүнд би өөртэй чинь уулзаад санал солилцоодохоорой гэсэн, санал солилцоод ирлээ гээд надад хариу өгсөн. Энхбат гишүүнтэй бас уулзсан байх гэж бодож байна. Ийм л хариулт өгнө дөө, өнөөдрийн  хувьд.

Н.Батбаяр:-Гишүүний тойрогт хийх хөрөнгө оруулалт гэж энэ биш шүү дээ. Монголын төр хэвийн үйл ажиллагаа явуулж чадахгүй байдалд хүрчихээд байна. Тэр юу гэхээр хууль эрх зүйн орчин боловсронгуй болж чадахгүй байна. Хуулийг дандаа гадаадын мөнгөөр боловсруулж байна. Хэзээ тэрнийгээ болих юм бэ? монголын төр өөрөө хөрөнгө гаргаад хуулиа боловсруулдаг болъё, судалгаа хийдэг болъё гэдэг асуудлыг дэвшүүлж тавьж байгаа юм. Тэр утгаараа энийг санал болгож оруулсан юм. Тэрнээс энийг тойргийн хөрөнгө оруулалт биш. 

Д.Дондог:-Эрх зүйн зөрчил байна гээд Тамгын газар тэгээд байна шүү дээ. Тамгын газар чинь бидэнд зөвлөдөг гол газар шүү дээ. Дараагаар нь хөрөнгө оруулалтын...

Н.Батбаяр:-Би  ийм юм асуух гээд байна л даа. Ер нь цаашдаа Их Хурлын дэд дарга ороод ирчихсэн байна, Энхболд гишүүн. Лүндээжанцан манай хамгийн олон жил болсон гишүүн ороод ирчихсэн байна. Би асуух гээд байна. Хэдүүлээ хууль боловсруулах, хууль боловсруулахын тулд судалгаа хийх  тэр ажлыг монголын төр санхүүжүүлж хийдэг тогтолцоонд шилжих юмуу гэж асуугаад байна. Дандаа аль болгон гаднын төслөөр явах юм бэ? Гаднын төслөөр явахаар энэ хуулиуд чинь болохоо байчихаад байна шүү дээ. Тэгэхээр яахав энэ асуудлыг би хөндөж тавьчихаад дараа нь энэ асуудал босох байх гэж бодож байна.

Д.Дондог:-Батбаяр гишүүн ээ, хууль боловсруулах гэсэн утгаар энэ дээр байхгүй юм байна лээ шүү дээ. Хууль боловсруулна гэчихсэн бол ондоо хэрэг. Энэ дээр чинь хөрөнгө оруулалтын шинж чанартай бичсэн байна лээ.

Н.Батбаяр:-Хөрөнгө оруулалтын гэсэн үг байхгүй наадах дээр чинь.

Д.Дондог:-Тийм ч үг алга л даа. Тэгэхдээ ажлыг зохион байгуулах гээд орчихсон байна лээ л дээ. Төр, хүн, мөнгө. Яг хууль боловсруулах гэдэг нэр томъёотой болбол ...

Н.Батбаяр:-Хууль гэдэг чинь бас ажил шүү дээ.

Д.Дондог:-Тийм л дээ. Тэгэхдээ энэ дээр тодорхой заахгүй бол энийг чинь хөрөнгө оруулалт юмуу гэж хараад байна шүү дээ.

Н.Батбаяр:-Энийг нэгэнт манай Дэмбэрэл дарга хүсэхгүй байгаа бол одоо тэгээд би энэ дээр мянга олонхийн дэмжлэг аваад үлдээсэн ч ажил хэрэгжихгүй болно л доо. Яагаад гэвэл тэр хүн чинь төсвийн захиран зарцуулагч шүү дээ. Тэгэхээр би хүссэн хүсээгүй энийг өөрчлөх ёстой болж байх шиг байна. Өөрчлөхөөс яахав. Тэгэхээр би дахин нэг юм хэлэхэд протокол дээр зориуд үлдээж байгаа юм. Монголын төр хэзээ өөрсдөө хуулиа боловсруулж баталдаг болох юм бэ? дандаа гадаадынхаар явдагаа хэзээ зогсоох юм бэ? энэнтэй холбогдуулаад би нэг юм хэлчихье. Их Хурлын гишүүний хувьд нэг хууль санаачилъя гэж бодож байгаа. Монголын төр гадаадын байгууллага, хувь хүмүүс, компанийн санхүүжилтээр хуулийн төсөл боловсруулдгийг хориглох хууль гаргах ёстой гэж бодож байгаа юм.

Д.Дондог:-Сүүлийн санал зөв байна. Тэгэхээр дараагийн юман дээр та тэгнэ гэвэл Их Хурлын тухай хууль, Дэгийн тухай хуулин дээрээ энэнтэй холбоотой юм орно гэвэл оруулж байгаад хэдүүлээ, тэгээд та шинээр хууль санаачилна гэвэл тэрнийгээ санаачилж, батлуулж байгаад тэгээд явъя. Одоо бол нэгэнтээ бусад жишгээрээ явъя. 

Өөр асуулттай гишүүн байна уу? Энхбат гишүүн
Д.Энхбат:-Дээд шүүхийнх, цэцийнх аль нь юм бэ барилга. Богд уулын тусгай хамгаалалттай бүсэд хууль зөрчиж барьж байгаа барилга. Нэгийг барьчихсан, нөгөөдөхийг нь барьж байгаа. Тэгэхээр Монгол Улсын төсвийн хуулийн дагуу хууль зөрчсөн үйл ажиллагааг санхүүжүүлж болохгүй шүү дээ. Бид Их Хурлаас тийм зүйлийг санхүүжүүлж болохгүй шүү дээ. Төрийн байгуулалтын байнгын хороо бол, Их Хурал бол хуулийг батлах хэрэгжилтэнд хяналт тавих үүрэгтэй төрийн хамгийн том байгууллага. Тийм учраас энэ барилгуудыг зогсоох ёстой, санхүүжилтийг нь зогсоох ёстой, урсгал зардлыг нь ч гэсэн. Яагаад гэвэл энэ зүгээр л бид өөрөө монголынхоо төрийг ёсоор нь явуулах юмуу, үгүй юмуу гэдэг л асуудал. Тийм учраас би үлгэр жишээ болгоод Үндсэн хуулийн цэц, Дээд шүүхийн барилгуудын урсгал засварыг, урсгал зардлуудыг зогсоох ёстой, хөрөнгө оруулалтыг зогсоох ёстой.

Харин Богд уулын асуудлыг шийдсэний дараа яг түрүүний таны Батбаяр гишүүнд хэлдэгтэй адилхан хуулиа өөрчилсний дараа энэ барилгуудыг өөрчилж болно. Гэхдээ би тусгай хамгаалалттай бүсийн асуудлыг шийдэхгүй гэж бодож байна. 

Ялангуяа би нэг зүйлийг Их Хурлын гишүүдэд сонирхуулж хэлэхэд Дэлхийн банк, Олон улсын байгууллагуудын хуралд сууж байхад яг энэ асуудал яригдсан юм. Тэгээд цөмөөрөө яг энүүхэндээ инээлдээд монголын хуулийг сахиулах хамгийн дээд байгууллага нь өөрсдөө манлайлаад ийм юм хийж байгаагаа яаж тайлбарлах вэ гэж надаас асуусан. Би энийг тайлбарладаг хүн нь бишээ гэж хэлсэн. Гэхдээ яг хувь хүний байр сууринаас өнөөдөр Төрийн байгуулалтын байнгын хороон дээр энэ асуудлыг тавих ёстой. Нэгэнт Монгол Улс хуулийн дагуу биш энэ барилга байгууламжуудыг санхүүжүүлэхийг зогсоох ёстой. Би тийм учраас Их Хурлын гишүүнийхээ хувьд албан ёсоор Төрийн байгуулалтын байнгын хороонд энэ саналыг оруулж байна. Энийг төсвөөс хасах ёстой.

Д.Дондог:-Энэ төсөв дээр тавигдаж орж ирсэн юм байхгүй учраас өнөөдөр хасах тухай ойлголт байхгүй юм байна. Тавигдаж орж ирсэн үед нь яриа үүснэ үү гэхээс өнөөдөр энэ дээр байхгүй гээд хариулт өгчихлөө шүү дээ.

Загджав гишүүн
Д.Загджав:-Батбаяр гишүүний гаргасан саналыг дэмжиж байгаа юм. Ер нь монголын төрийн эрх барих дээд байгууллага нь Улсын Их Хурал, монгол өөрөө төр төвтэй ийм засаглалыг сонгосон, тэр нь эрх зүйт төр байх ёстой гэж бид ардчилсан шинэ хуулиндаа тунхаглан зарласан байгаа. Тэгэхээр энэ хууль тогтоох үйл ажиллагаа нарийн, маш зарчимтай явагдах ажил л даа. Хууль боловсруулах, хуулийн төслийг санаачлах, түүнтэй холбогдсон түм буман тооцоо судалгаа хийхэд үнэнийг хэлэхэд санхүүжилт дутагдаж, Их Хурлын  гишүүд гаднын байгууллага, ямар нэгэн хөрөнгө оруулагчдын санхүүжилтээр тооцоо судалгааныхаа ажлыг хийдэг. Ингэж байж хууль гаргаж байгаа явдал байсаар байна. Энэ нь эцэстээ сонирхлын зөрчилтэй, амьдралд нийцэхгүй, тухайн талыг барьсан ийм хууль эрх зүйн акт гаргах боломжийг бүрдүүлж байгаа юм.

Тийм болохоор өнөөдөр төсөв дээр орж ирээд нэгэнт батлагдсан жаахан мөнгийг заавал хасна, хойшлуулна гээд яахав дээ. Бид нар Үндсэн хуулийн цэц хүртэл ордон барьчихсан байна шүү дээ. Тэгтэл хууль тогтоох засаглалтай гээд байдаг. Их Хурал нь Кувейтын сангаас 10 сая доллар шийдүүлчихээд одоо хүртэл байшингаа барьж чадахгүй газар байхгүй гээд байж байгаа шүү дээ. Тэр лүүгээ хүртэл оруулна гэж тооцоод тэрнийгээ наанаа үлдээвэл зүгээр юмуу гэж бодож байна. Бид нар юманд дандаа ингэж шууралгүй бодож байж хандаж байя л даа, тэгж болохгүй юмуу, Дондог даргаа?

Д.Дондог:-Асуудал орж ирсэн, санал хураалтаар шийднэ шүү дээ.

Д.Загджав:-Кувейтын сангаас ирж байгаа мөнгө Их Хурлын ордон барихад хүрэхгүй байгаа юм. Бас нэлээн хэмжээний мөнгө нэмэхээр байгаа шүү дээ. 

Д.Дондог:-Ордны мөнгөний тухай өнөөдөр энд хөндөгдөөгүй, нэгдүгээрт. Хоёрдугаарт, бид нарын шийдэх асуудал шүү дээ, авна гэвэл аваад ордноо барина, авахгүй гэвэл буцаагаад өгөх л мөнгө юм байна лээ. Өөр юманд зарахгүй мөнгө юм байна лээ. Дээрээс нь нэмэх нь гарцаагүй болчихсон юм байна лээ. Тэгээд л тооцоо нь хийгдээд, зураг төсөв нь хийгдээд, одоо газрын асуудал яригдаад тэгээд явж байгаа. Энэ удаад шинээр нэмж хөрөнгө оруулалтын зардал тавихгүй гэсэн ерөнхий зарчим Засгийн газар баримталсан байна. Тийм учраас бид нар хурлууд дээр тийм саналуудыг дэмжих боломжгүй болчихоод байна л даа. Засгийн газрынхаа саналыг баримтлахгүй бол эх үүсвэр нь байхгүй.

Энхболд гишүүн
Н.Энхболд:-Кувейтын талаас та нар өөрсдөө дотроо учраа олоод газрынхаа асуудлыг шийдээд баривал бид нар бас дутагдаж байгаа хэсэг дээр нь нэмээд туслалцаа үзүүлж болно гэсэн зарчмын байр сууриа илэрхийлсээр л одоо хүрсэн юм. Энэ дээр төсвөөс мөнгө тавьж хэрэггүй ээ, өөрсдөө шийдэж чадвал юмаа бариад авна биз, чадахгүй маргалдаж байгаад алдвал тэд нар мөнгөө буцаагаад татаад авчих юм байна лээ.

Д.Дондог:-Раш гишүүн
Р.Раш:-Хууль боловсруулах энэ чинь зөндөө л улс амьтныг гуйгаад л нааш цааш нь үзүүлж харуулах юмнууд практик амьдрал дээр их л гардаг юм байна л даа. Тийм шүү дээ. Зарим нэг нь шүүмжиллээ гээд энэнээс больё гээд. Ер нь УИХ-ын  гишүүд цалингаа боль гэвэл болих ийм маягтай байх юмуу. Эцсийн эцэст алинаас айж алгын чинээ болж явах юм бэ энэ юм чинь. Хийдэг юмаа хийж, тэгж байж энэ ажил чинь явна шүү дээ. Ингэмээр байна. Тав, гурван төгрөгтэй байж тэртээ тэргүй ажил бүтдэг.  Аль ч ном тэр ийм байдлаар нь явбал яасан юм бэ гэсэн, нэг.

Хоёрдугаарт, Богд уулын амыг хамгаалах нь зөв, үнэхээр тийм. Энэ Засгийн газрыг эхэлж бүрдэж байхад л ярьж байсан. Байгаль орчныг хамгаалах, дархан цааз л гэж яриад байдаг, эзэн байна уу, үгүй юу, яг хэрэг дээрээ буугүй манаач тийм л юм байдаг шүү дээ. Тэгээд барилга бариулчихсан, дуусчихсан нөгөөх нь. 100 хэдэн сая төгрөг дутуу байгаа юм. Яах юм бэ тэрнийг чинь. Өгөхөөс өөр яах юм бэ. Ийм учраас Цэцийн ярьж байгаа. Тэр Дээд шүүхийг би мэдэхгүй юм. Цэц бол дууссан, 100 орчим сая төгрөг дутуу юм байна лээ, тэрнийг нь гаргаад өгчихөөч, нэг ч юм нэмэхгүй гээд. Тэгээд л энэ чинь нэг тийм үхмэл хөрөнгө, нэг тийм царай дарсан юм. Очоод хурал номонд суулаа ч гэсэн бараг бороо гоожихоор шахуу ийм юм байж болохгүй шүү дээ. Хэдийгээр Цэц УИХ-д тун их цээж балбаж ихэрхэж байгаа л даа. Гэхдээ тэр бол өөр асуудал. Төрийн ажил, улсын ажил. Энэ утгаар нь явуулбал яасан юм бэ гэж бодож байна. Ийм саналтай байна.

Гуравдугаарт, сая асуудал хөндөгдөөд ярьчихлаа. Гаднаас авах тухай ордон бариулах энэ 4 дэх жилийнхээ нүүрийг үзээд бид нар ярьж байна л даа. Ерөөсөө зүүн талд байж байгаа хуучин хэвлэх үйлдвэрийг хэнээс айгаад яасан юм мэдэхгүй. Би тэр үед зүтгүүлээд бараагүй. Трактордоод нүүлгэчихье л дээ. Тэгээд энэ байшингаа барья л даа, яагаад болдоггүй юм бэ? алийн болгон хүний өмнө, амьтны өмнө бие биенээсээ айж, эмээж явах юм бэ. Тэгэх юм бол хажууд  Их Хурлын ордон нь байж байхад чинь орж гарахад ч гэсэн арай дээр шүү дээ. Хаа байгаа дэмий юм яриад яваад байх юм, шийдмээр байна.

Д.Загджав:-Би тодруулъя. Бид нар монголчууд гэрээ буулгаад зөөгөөд барьдагтайгаа адилхан бүх юманд хандах юм. Үндсэн хуулийн цэц өнөөдөр бас ийм ордонтой ч юмуу, байшинтай болж л дээ. Тэнд 100 гаруйхан сая төгрөг асуудлыг Сангийн яам нэмээд хийчих ёстой байхаа. Энхбат гишүүн сая ярьж байна. Шууд урсгал зардлыг нь хасаад, хаагаад зогсоочихъё гэж. Тэгж болохгүй. Бид нар байгуулчихсан юмаа трактордож, түрдэг юмаа болих хэрэгтэй. Харин аятайхан засаж сайжруулаад сэргээгээд, сэлбээд ингээд юм болгоод явах хэрэгтэй. Ингэж ажил болгомоор байна шүү дээ. Тэгэхгүй юм болгоноо буулгаад, хаагаад боогоод ингэж хэрэггүй байхаа гэж бодож байна.

Д.Дондог:-Мөнх-Очир гишүүн
Э.Мөнх-Очир:-Өнөөдөр бид нар төр гэдэг нэрээр хуулийг хэзээ ингэж гишгэж, цаашаа явах юм бэ? төрийн ажил явна гэж сая нэг хүн хэллээ. Төрийн ажил чинь хуулийг өөрийг нь байхгүй болгоод тэгээд цаашаа явдаг юмуу? Богд уул гэж ярьж байгаа, Зайсан гэж ярьж байгаа. Бид нар олон жил ярьж байгаа шүү дээ. Зүгээр иргэд  тэнд зусланд гарч байхад нь хүчээр нүүлгэчихээд эргээд өөрсдөө бүр Цэцийнхэн, Дээд шүүхийнх нь барилгууд тэнд баригдаад байж болох уу? Би тэрнийг гайхаад байх юм. Энэ чинь төр биш шүү, энэ чинь төрийн ажил биш. Энэ чинь төрийн ажлыг завхруулж байгаагийн шинж шүү. Түүнээс төрийн ажил хийж байна, 160 сая төгрөгийн асуудал яриагүй, дээвэр гоожих гэж үлдээд байгаа байшинг яриагүй шүү дээ, энд. Дархан цаазат газрыг яриад байгаа шүү дээ, бид нар. Тийм болохоор энэ болохгүй байхаа. Зүгээр нэг зүлэг тариад дээр нь бөмбөг тоглоё гэхэд болохгүй  гээд эгэл баатрууд төрдөг юм байна лээ. Тэгвэл өнөөдөр дархан цаазат уулаа хамгаалаад еще эгэл баатрууд төрөх ёстой байхаа. Би тэгж бодож байгаа. Тийм учраас энийг бүр яг шууд зогсоогоод, ондоо утгаар нь барих хэрэгтэй.

Би энд ондоо гэж юм ярих гэсэн юм, сая ярианы дундуур орчихлоо. Та бүгдээс нэг асуулт байна. Төсвийн тодотгол дээр орж ирсэн Мэдээлэл, шуудан, харилцаа, холбоо, технологийн  газарт зоогдсон байгаа тэрбум төгрөг байгаа юм. 7.5.3-т гэж байна. Цахим мэдээллийн аюулгүй байдлыг анхааруулах мэдээллийн систем гэж байгаа. Энэ хуулиараа Тагнуулын байгууллагын хэрэгжүүлдэг үйл ажиллагаа шүү дээ. Яагаад энэ Мэдээлэл, харилцаа, холбооны газар орчихов оо энэ. Энэ хуулийнхаа заалтыг хамаагүй хэрэглээд, наадах чинь болдог юм, тэгдэг юм, хөөрхий минь, төр маань л юм хийж байгаа шүү дээ гэж яриад байж болохгүй шүү дээ. 

Тийм болохоор өнөөдөр энэ асуудлыг Тусгай хяналтын дэд хороогоор ярилцана. Баттөр төрийн нарийн бичгийн дарга байгаа юм байна, 12 цагаас Г зааланд юмуу, эсвэл миний өрөөнд хуралдах байх, тэрнийг танд зарлах байх, та ирнэ үү. Энэ асуудлаа мэддэг хүнээ, хуулийнхаа талын хүнийг бариад ирэхгүй юу гэсэн хүсэлт байна. Энийг та нар яг юу гэж бодож байгаагаа хэлээд өгөхгүй юу?

Д.Дондог:-Сангийн яамнаас хариулъя. Та хэд өнөөдөр их хоцорлоо шүү. Гишүүд ирчихээд нэлээн хүлээсэн шүү, сүүлд ирсэн улсууд.

Б.Батжаргал:-Улсын төсвийн хөрөнгө оруулалтын жагсаалтын 7.3.1.5.3-т байгаа энэ арга хэмжээг Мэдээлэл, шуудан харилцаа, холбоо, технологийн газар санал болгоод төсвийн ерөнхийлөн захирагч буюу Ерөнхий сайдаас өөрийнхөө багцад суулгаж, төсөвт тусгаж оруулж ирсэн ийм арга хэмжээ байж байгаа. Хэрвээ холбогдох хуулийн заалттай зөрчилдөж байгаа бол төсвийн ерөнхийлөн захирагчид анхааруулга хүргүүлээд засах боломжтой.

Э.Мөнх-Очир:-Энэ хоёр агентлаг маань хоёулаа Ерөнхий сайдын дэргэдэх агентлаг тиймээ. Тэгэхээр багц нь гэхээр дотроо агентлаг нь солигдоод явдагаараа яваад байж болох уу? Зарлагдаад яваад байж болох уу?

Б.Батжаргал:-Боломжтой. 

Д.Дондог:-Энхбат гишүүн тодруулах уу?

Д.Энхбат:-Би үнэхээр байшинг нураая гэсэн юм сая яриагүй л дээ. Энэ байшинг барихаасаа өмнө бид бодох ёстой байсан юм. Би Төрийн байгуулалтын байнгын хорооны гишүүдэд нэг зүйл хэлэх гэсэн юм. Бид Богд уулыг тэртээ тэргүй сэргээж, янзалж авна. Туул голыг ч гэсэн. Тэгээд үнэхээр энийг ойрын 10 жилд шийдэхгүй бол Улаанбаатар хот ус, байгаль экологийн маш том аюулд орно. Энэ ажлыг эхлүүлэхэд үнэхээр лидер шип, ёс зүй, моралийн асуудал гарч ирнэ. Энэ бол үнэхээр Зайсангийн аманд барьсан олон барилгууд, зөвшөөрөлгүй бүх зүйлүүд бол нэг л зүйл рүү хэлнэ. Үндсэн хуулийн цэц, Дээд шүүх чинь өөрөө эхлээд янзал гэж. Тэгэхээр энэ бол Монголын 1 сая хүний нүдэн дээр болж байгаа төрийн алдаа завхрал. Зүгээр л харагдаж байгаа зүйл.

Тийм учраас би байшинг бодоогүй, монголын төрийг бодож байгаа байхгүй юу. Тэгэхээр бид нар энэ алдааг анхнаас нь засаад явах хэрэгтэй. Эсрэг тохиолдолд бид Монгол Улсад юуг ч засах моралийн эрхгүй болно. Ийм л бодолтой байна. Тэгэхээр би зарчмын зөрүүтэй санал оруулна. Энэ дээр үнэхээр байшинг барьсан, нурааж байгаа явдалд би харамсаж байна. Гэхдээ бид монголын төрийг оронд нь нурааж болохгүй шүү дээ. Тэгэхээр засч байгаа хүмүүсийн зөв байх гэж бодож байна. Харин энийг цааш нь монголын төрийг нураах ажлыг үргэлжлүүлж байгаа хүмүүсийг би буруу гэж бодож байна. Тийм учраас Төрийн байгуулалтын байнгын хороо энэ дээр зарчмын шийдэл гаргах ёстой гэж бодож байна.

Г.Баярсайхан:-Би Энхбат гишүүнтэй санал нэг байна. Ер нь нэг зарчим л байгаа шүү дээ, тогтоосон дүрмээрээ бүгдээрээ тоглох. Монголын төр өөрөө ийм үлгэр үзүүлж, би хувьдаа болохгүй гэж бодож байгаа. Тусгай хамгаалалттай, Дархан цаазтай газарт маш их олон байшин барьсан байдаг. Төр нь дээр нь өөрсдөө газар олгочихоод, төр нь өөрөө дахиад ордон барина гэдэг чинь ерөөсөө зарчмаас гадуур тоглож байна гэж би хувьдаа харж байна. Ерөөсөө нэг л зарчмаараа явахын тулд ямар ч ордон, юу ч барьсан бай би байшингаа буулгахад буруудах зүйл байхгүй гэж бодож байгаа. Нэг цоорхой байж болох юм л даа. Тусгай хамгаалалттай газар нутгаас гаргах асуудал. Тэгээд яах юм, Цэцийн ордонг ганцааранг нь тусгай хамгаалалтаас жаахан цоорхой гаргаад үлдээчихээд, бусдыг нь үлдээх юмуу? Энэ зарчимд нийцэхгүй гэж би үзэж байна.

Д.Дондог:-Асуулттай гишүүд асуулт асууж дууслаа, саналтай гишүүд сая санал хэлчихлээ. Зарчмын зөрүүтэй 2, 3 санал хэлсэн байна. Дэгийн дагуу энэ саналуудыг хураалгая. 

1.Батбаяр гишүүний ийм санал ирүүлсэн байна. Сүү, мах, ноос, төр, хүн, мөнгө, ус, утаа, түгжрэл төслийг өөрчлөөд Хүнс, хөдөө аж ахуй, хөнгөн үйлдвэрийн сайдын багцад 1 тэрбум төгрөгийг  шилжүүлж суулгая гэсэн санал ирсэн байна. Энэ төслүүдийг Хүнс, хөдөө аж ахуй, хөнгөн үйлдвэрийн сайдын багцад 1 тэрбум төгрөгний үнэтэйгээр шилжүүлье гэсэн санал ирсэн байна. Энэ саналыг дэмжиж байгаа гишүүд гараа өргөнө үү. 11-ээс 9. дэмжигдлээ.

Тамгын газраас ирсэн санал үндсэндээ давхар хураагдчихаж байна гэсэн үг шүү.

2.Сая гишүүд нэлээд ярилаа. Нэгэнт санал ирсэн учраас би хураалгахгүй байж таарахгүй байх. Нэгэнтээ Цэцийн барилга баригдаад ус бороо гоожоод, халаалт нь зогсчихоод байгаа юм бол бас асуудал байгаа л юм байна. Төрийн нэг институц ажил нь явахгүй болоход хүрч байна шүү дээ. Ийм зарчмын зөрүүтэй санал Раш гишүүн гаргасан байна. Цэцийн барилгын дутууг гүйцээхэд 112.8 сая төгрөгийг нэмж олгоё гэсэн санал гаргасан байна. Энэ саналыг дэмжиж байгаа гишүүд гараа өргөнө үү. 11-ээс 7. Дэмжигдэж байна. Энхбат гишүүн цөөнх болно гэж байна.

3.Энхбат гишүүний санал байна. Ногоон бүлгийн үйл ажиллагааг дэмжих гэсэн төсөв Их Хурлын даргын төсөв дээр байгаа. Энийг Байгаль орчны сайдын багцад шилжүүлье гэсэн байна. Энэ саналыг дэмжиж байгаа гишүүд гараа өргөнө үү. 11-ээс 6. Дэмжигдэж байна.

Ч.Сайханбилэг:-Наадах чинь Ногооныг дэмжих лобби ч гэдэг юмуу, одоо албан ёсны хоёр бүлэг л байгаа шүү дээ. 

Д.Дондог:-Урд нь тавигдсан юмны мөнгө шилжүүлж байрлуулж байгаа, нэмэгдэж байгаа юм байхгүй.

Ч.Сайханбилэг:-Бишээ, тэгэхдээ томъёоллыг нь зөв хий гээд байна. Тэгэхгүй бол наадах чинь ногоон бүлэг гээд Их Хурлын Тамгын газар чинь тамгаа дарж яваад байна шүү дээ. Бүлэг байж болохгүй шүү дээ. Дараагийнх нь үргэлжлээд яваад байгаа байхгүй юу. Ногоон бүлгийн гишүүд гээд. Их Хурлын Тамгын газар тамга дарчихсан, тийм юм байхгүй шүү дээ.

Д.Дондог:-Шилжүүлэхийг нь сая шилжүүлчихлээ. Одоо нэрийг нь яах юм бэ? өөрчлөх юм уу? Яагаад гэхээр энэ нэр томъёогоороо шилжүүлэг нь явахаас өөр арга байхгүй. Очсон хойноо нэр томъёо нь өөрчлөгдөх учраас та нэр томъёон дээр нь санал хэлэх үү? Зөвхөн Улаанбаатар хоттой холбоотой байна уу? Улаанбаатар хотод л хэрэгжих юм байгаа биз дээ.

Д.Энхбат:-Орон даяар хэрэгжинэ. Наадах чинь greenkross гээд аль ч парламентад байдаг л юм.

Д.Дондог:-Нэр томъёогий нь өөрчилье. Байгаль хамгаалах чиглэл рүүгээ нэр томъёогий нь хийгээд. Томъёоллыг нь жаахан өөрчилье гэж тохирлоо. Ерөнхийд нь багцийг нь шилжүүлж баталъя гэсэн саналтай байна.

Э.Мөнх-Очир:-Түрүүний миний хэлсэн саналыг Сангийн яам дэмжиж байна лээ. Өчигдөр Аюулгүй байдал, гадаад бодлогын байнгын хороо хуралдчихсан болохоор энэ дээр санал хураачихаж болох болов уу?

Д.Дондог:-Төсвийн байнгын хороон дээр ярина.

Н.Энхболд:-Энхбат гишүүний саналтай холбогдуулаад би бас нэг саналаа хэлье. Зарчмын хувьд байгаль хамгаалах саяны энэ тусгагдсан юман дээр надад яриад байх юм алга. Ер нь бид нар цаашдаа яах вэ? Төрийн байгуулалтын байнгын хорооны зүгээс энэ дээр харахгүй бол УИХ хуулиар батлагдсан бүтцийн байгууллагуудад Байнгын хороо, дэд хороо, түр хороо, намын бүлэг. Сүүлийн үед гишүүдийн сонирхсон чиглэлээр ийм сайн дурын, сонирхлын бүлгүүд гарч ирээд, дээр нь мөнгө авч эхэлдэг болж байна л даа. Хууль эрх зүйн орчин нь боловсронгуй болохгүй бол цаашдаа ингээд би тэгвэл дахиад хэдэн хүнтэй нийлээд өөр нэг сонирхлын юмуу, сайн дурын бүлэг гэж нэрлээд, байгуулаад, төсөв дээр хэдэн хүнтэй яриад, гуйгаад, лоббидоод манайх ийм бүлэг ийм чиглэлээр ажиллах гэж байгаа, энд мөнгө гаргаж өг гэдэг ийм юм яваад эхэлбэл энэ ойлгохгүй ээ. Энэ чинь албан ёсны болж эхэллээ шүү дээ. Энэ дээр Төрийн байгуулалтын байнгын хороо дүгнэлтэндээ хэрэв ийм юм байх шаардлагатай гэж үзвэл УИХ-аас албан ёсоор шийдвэр гаргаад ийм бүлэг байгууллаа, Их Хурлын шийдвэр, ядаж Байнгын хорооны шийдвэр. Тэгээд тэрнийхээ дагуу мөнгө төгрөг хуваарилдаг юмаа хийхгүй бол яг ийм юм газар авч эхлэх гэж байна л даа. Би болохгүй гэж байгаа юм биш, болно гэж үзэж байгаа бол Их Хурал үзэж байгаа бол албан ёсны шийдвэрээ гаргачихаад, дараа нь мөнгөө хуваарилдаг энэ зарчимдаа шилжих ёстой.

Би 11 оны төсөв боловсруулах үед хүн болгоны чихэнд чимэгтэй нэг тийм сонирхлын бүлэг байгуулаад ингэнэ. Хэрвээ тэрнээс өмнө энэ асуудал ярихгүй бол би яг дараагийн төсөв ярих үед яг ийм асуудал тавиад тэгээд нэг хэсэг бүлэг хүнд ажил нь хэрэгтэй байж болно л доо, тэгэхдээ өөрсдөө мэдэж зарцуулдаг шахуу ийм мөнгөтэй болох асуудлыг ярина шүү, даргаа. Энийг Байнгын хороо бас анхааралдаа авч дүгнэлт юмандаа тусгадаг юмуу, энэ юмнуудын эрх зүйн орчинг боловсронгуй болгож, албан ёсны болгохгүй бол болохгүй байна гэдэг санал гаргасан гэдгийг бас бичүүлмээр байна.

Д.Дондог:-Дүгнэлтэнд  анхааръя. Батбаяр гишүүн.

Ц.Батбаяр:-Би төсөвтэй холбоотой, Цэцийн барилгатай холбоотой асуудал гарч ирж байна л даа. Санал хураачихсан ч гэсэн саналаа хэлмээр байна. Сангийн яам үндсэндээ дэмжээд байгаа юмуу? саяны 100 саяыг. Тэгвэл би дараа нь Төсвийн байнгын хороон дээр Улаанбаатар хотын гэр хороололд, гэрэлгүй байгаа айлуудад, мөн цэцэрлэг байхгүй байгаа айлуудад, худаггүй байгаа айлуудын асуудал орно шүү. Төсвийг чинь эвдэнэ шүү.

Д.Дондог:-Төсөв бол яг бас минийх биш юмаа. За ойлголоо. Төсөвтэй холбоотой биш юмнууд, саналууд гарсан түрүүнд.

Ц.Батбаяр:-Энэ дээр наадахаа дэмжчихэж байгаа юм чинь дараа нь би яаж байгаа шүү.

Д.Дондог:-Гишүүд саналаа хэлээд дууслаа. Зарчмын зөрүүтэй саналуудаар санал хураагдчихсан. Түүнээс гадна бас зарим асуудлуудыг хөндөж тавьж байна шүү дээ, гишүүд. Тэрнийг хууль санаачлах ажиллагаандаа ороод, заримыг нь асуулга юм тавьдаг бол тавиад ингээд үргэлжлүүлээд явах нь зүйтэй байхаа. Энд хөндөгдөөгүй учраас би санал хураалт явуулахгүй ганц нэг асуудал. Жишээ нь, Раш гуайн тавьж байсан тэр асуудал үлдлээ шүү гэдгийг тодруулаад хэлчихье, Батбаяр гишүүн ээ.

Ингээд санал хураагаад дууссан учраас ерөнхий хэлэлцүүлэгтэй холбогдуулж санал хураана. Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслийн 2 дахь хэлэлцүүлгийг хийхийг дэмжье гэсэн саналыг дэмжиж байгаа гишүүд гараа өргөнө үү. 

Д.Энхбат:-Хууль зөрчиж санал хурааж болохгүй шүү дээ. Цэцийн барилга чинь хууль зөрччихсөн шүү дээ.

Д.Дондог:-Гишүүд бүрэн эрхийнхээ дагуу зарчмын зөрүүтэй санал гаргахад дэгээр бол хураахаас өөр аргагүй байгаа юм. Тэгээд хууль зөрчиж байна гэдгийг гишүүд ойлгож байгаа бол дэмжихгүй байх нөхцөл нь байж байгаа. Тийм маягтай дэг хийгдсэн шүү дээ. Тэгээд гишүүд дэмжчихсэн учраас яалт ч байхгүй. Өнөөдөр гарчихсан шийдвэр, дүгнэлт байхгүй учраас гишүүд өөрийнхөө бодол саналаар үзэл баримтлалаар дэмжлээ шүү дээ.

Ингээд саяны уншсан томъёоллоо би дахиад уншаад яахав. Хоёрдахь хэлэлцүүлэг хийхийг дэмжиж байгаа гишүүд гараа өргөнө үү. 12-оос 11. Дэмжигдлээ.

Байнгын хорооны дүгнэлтийг танилцуулах гишүүн Д.Загджав гишүүн. 

Ингээд 1-р асуудлаа хэлэлцэж дууслаа. Энэ асуудлаар оролцсон та бүхэнд баярлалаа.

Хоёрдахь асуудалдаа оръё. Ёс зүйн дэд хорооны дүрэм батлах тухай Байнгын хорооны тогтоолын төсөл байгаа. Ёс зүйн дэд хорооны дүрмийн төслийг тус байнгын хороо өмнө нь хоёр удаа хурлаараа хэлэлцсэн. УИХ-ын тухай болон Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд батлагдсаны дараа хэлэлцэхээр хойшлуулж байсан удаатай. Ингээд 2010 оны 5-р сарын 11-ний өдөр уг төслийг боловсруулах ажлын хэсэг хуралдсан байна.Одоо ажлын хэсгийн ахлагч Энхболд гишүүн танилцуулгыг  хийнэ. Энхболд гишүүнийг урьж байна.

Н.Энхболд:-Товч түүхийг нь Дондог дарга ярьчихлаа. Байнгын хороогоор өнгөрсөн оны 12-р сарын 1-ний өдөр хэлэлцсэн юм. Тэр хуралдаанаар хэлэлцээд ажлын хэсгээс оруулж ирсэн нэлээд саналуудыг өөрчлөх, тодруулах, хасах ийм саналууд гарсан. Дээр нь ярьж байгаад хамгийн сүүлд Лүндээжанцан дарга санал гаргаж байгаад Их Хурлын гишүүний эрх зүйн байдлын хуулиудыг өөрчлөөд ирэх үеэр асуудлыг түүнээсээ юм суулгаж аваад хамт баталъя гэсэн хугацаагаар түр хойшлуулъя гэсэн ийм санал гаргаад тэгээд тэрнийгээ орхичихсон байсан юм. Гэхдээ сая Их Хурлын даргын зөвлөлийн хуралдаанаар яриад бас Байнгын хорооны даргатай санал солилцоод, нөхцөл байдлыг харж үзээд заавал тэрнийг хүлээлгүйгээр Ёс зүйн дэд хороогоо дүрэмтэй болгоё, дэд хороо гээд байгуулчихсан байж байгаа. Ажиллагаа хийх гэхээр мөрдөх дүрэм байдаггүй. Ингээд ийм байдлыг харгалзаж үзээд энийг яаралтай хэлэлцэж баталъя гэж шийдвэр гаргасны дагуу бид нар ажлын хэсэг өчигдөр хуралдсан.

Хуралдаад энэний түрүүчийн Байнгын хорооны хуралдаан буюу 12 сарын 1-ний өдрийн хуралдаанаар гишүүдийн гаргасан саналуудыг бас харгалзаж үзээд тусгаад 12 зүйлтэй гишүүдээс авсан саналуудын товчоон гэж материал бүгдэд нь өгчихсөн байгаа юу? өгчихсөн байж байгаа. Энэ саналуудаар санал хураагаад шийдээд шийдээд явъя гэсэн ийм саналтай оруулж ирж байгаа юм. Наанаасаа танилцуулаад би тайлбар хэлээд явчихъя.

Д.Дондог:-Энхболд даргад баярлалаа. Саяны танилцуулгатай холбоотой асуулттай гишүүд байна уу? Загджав гишүүн асууя.

Д.Загджав:-Ер нь Ёс зүйн дэд хороо дүрэм, журамтай болохыг дэмжиж байгаа юм. Асуулт асууя. Хариуцлага нь арай хатуудчихсан, нөгөө талдаа бас хуулиар олгогдсон хүний эрх, ялангуяа УИХ-ын гишүүний эрхэнд бас халдчихсан, УИХ-ын эрх зүйн байдлын тухай хуулиа үзвэл юу байдаг билээ? Хуралдаан дээр үг хэлэх эрхийг нь хориглоно гэж байна л даа. 6.3.2-т. Энэ чинь юу гэсэн үг вэ? УИХ-ын гишүүний бүрэн эрх нь нээлттэй байгаа, тухайн УИХ-ын гишүүнийг үг хэлэх эрхийг нь чуулганы нэгдсэн хуралдаан дээр хориглох тийм бүрэн эрхтэй субъект энэ Дэд хороо, түүний дүрэм мөн үү, биш үү?

6.3-т 15 хүртэл өдрөөр чуулганы хуралдаанд оруулахгүй байх тухай бас энэ төсөлд тусгасан байна. Энэ чинь чуулганыхаа хаврын юмуу, намрын бүхэл бүтэн чуулганы хугацаанд УИХ-ын гишүүн гэж мандатыг ард түмнээс өвөрлөчихсөн тэр хүний эрхийг бас хааж боогдуулж байгаа асуудал байх шиг байна. Энэ тараасан зүйл дээр байгаа юм шүү. Ажлын хэсэг байгуулах нь Ёс зүйн байнгын хорооны дүрэм гээд ч байж байх шиг, энэ ямар учиртай юм бэ? Ёс зүйн дэд хорооны дүрэм батлах гэж байгаа юмуу, эсвэл Байнгын хорооны дүрэм батлах гэж байгаа юмуу? Энийг хэлж өгөөч. 15 хүртэл өдрөөр оруулахгүй байна гэдэг чинь үндсэндээ 7 хоногт хоёр л удаа чуулган болдог, тэгэхээр хэдэн 7 хоногийн чуулганы хуралдаан бэ? ойролцоогоор хаврын юмуу намрын чуулган бүхэлдээ байхгүй юм шиг байна. Юу гэж тооцож байгаа юм бэ, тэрнийгээ бас тодруулаад хэлээд өгөхгүй юу?

Д.Дондог:-Энхболд дарга хариулъя.

Н.Энхболд:-Дахиад эхнээс нь түүх ярих хэрэг гарах нь. Энэ бас 2, 3 Их Хурал дамжигдаж хэлэлцэгдэж байгаа ийм дүрэм, журмууд байгаа юм. Яг Загджав гишүүний асуусан шиг ийм асуултууд асууж барьсаар байгаад ингээд батлагдахгүй яваад байгаа юм. Яг энэ удаагийн ажлын хэсгээс оруулж ирсэн санал дээрээ бид нар гишүүдээс гарсан саналыг харгалзаж үзээд ёс зүйн алдаа гаргасан гишүүдэд ноогдуулах хариуцлагын тухай асуудлыг нь яг гишүүний эрх зүйн байдлын тухай хууль дээр юу гэж байна. Тэрэнд нь нийцүүлэх нь зүйтэй юм байна гэсэн ийм юман дээр хүрчихээд байж байгаа. Ер нь энэ ёстой зүйтэй юм нь төлөвшсөн газрын парламентад бол байдаг л заалтууд юм байна лээ.

Үндсэн хуульд бол бусад хуульд бас үг  хэлүүлэхийг нь хориглож болохгүй гэсэн яг тийм заалт юмнууд байхгүй л дээ, бид нар эндээ ярьж байгаад шийдээд ингэхгүй, ёс зүйн алдаа гаргасан ч гэсэн би үгээ хэлдгээрээ хэлж байна, чуулгандаа оролцдогоороо оролцож байна гэж гишүүд өнөөдрийн хуулийн хүрээндээ авч үзвэл цаашаа шийдэгдээд явах асуудал. Дахиад хэлэхэд яг энэ санкцтай холбоотой хэсгүүдийг нь бид нар Эрх зүйн байдлын тухай хууль яаж гарсан байна, тэрэнтэйгээ зохицуулаад хийчихье гэсэн ийм саналтай орж ирж байгаа, ажлын хэсгээс.

Цалин хасах, үг хэлэхийг нь хасах, хуралдаанд оролцуулахгүй байх эд нар бол ёс зүйн төлөвшсөн парламентуудад байдаг л заалтууд юм билээ. Ерөөсөө цоо шинэ юм шийдээд, эсвэл гишүүдийнхээ эрхэнд зориуд халдъя гэж бодож орж ирсэн юм байхгүй л дээ. Ярьж байгаад шийдэцгээе.

Д.Дондог:-15 долоо хоног биш, 15 өдөр гэсэн үү? 

Н.Энхболд:-15 өдөр гэж байна. 20 хүртэл хувиар бууруулах гээд тайлбар гээд нэг юм байгаа биз. Тэр бид нараас асуух асуулт,  чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг боловсруулж байгаа, хэлэлцүүлэх гэж байгаа тэр ажлын хэсгээс асуух асуулт байна наадах чинь. Бид нар ингэж оруулж ирээгүй. Хэрэв тэр хууль тэрүүгээрээ батлагдчихвал Ёс зүйн дэд хорооны дүрэмд ёс зүйн алдаа гаргасан гишүүдэд ийм хариуцлага ноогдох болох нь ээ гэдэг нь автоматаар орж ирнэ. Яг тэр ажлын хэсгээс асуух асуулт байна, энэ асуултын хувьд бол. Би сая хэлсэн шүү дээ. Тэнд орсон юмаа ийшээ тусгаж байгаа гэж.

Д.Дондог:-Загджав гишүүн тодруулъя.

Д.Загджав:-Монгол Улсад өнөөдөр хүчин төгөлдөр мөрдөгдөж байгаа хуулиар бол УИХ-ын гишүүний ёс зүйн байдлын тухай, Дэгийн тухай хууль, хариуцлагын асуудал дээр Хөдөлмөрийн хуулинд хүртэл заачихсан байж байгаа шүү дээ. Иргэний хуулинд ч хүртэл заасан байдаг. Тэгэхээр төсөл гэж би ойлгож байгаа юм. Тэгэхээр УИХ-ын гишүүний ёс зүйн байдлын тухай хуулиараа бас ингээд явах юмаа гэж Энхболд дарга ярьж байна л даа. Энэ нь та нөхдийн бидэнд тараасан төсөл дээр биччихсэн байгаа юм. Дэгийн тухай хуулинд өөрчлөлт оруулах тухай ажлын хэсэг нь өнөөдөр энийгээ танилцуулаагүй байгаа. Энэ Ёс зүйн дэд хорооны дүрмийг, дэд хороо юмуу, байнгын хороо юмуу, Их Хурлын даргын захирамжин дээр тэгээд бичсэн байна шүү. Энэ төсөл дээр ийм байгаа болохоор асууж байгаа юм.

Нөгөөтэйгүүр энэ нь өөрөө 15 хүртэл өдрөөр оруулахгүй байна гэсэн ийм санаа явж байгаа юм байна л даа. Энэ чинь бас УИХ-ын гишүүний сонгуулийн бүрэн эрхийн хугацаанд хийж хэрэгжүүлэх, бүрэн эрхтэй нь, үйл ажиллагаатай нь зөрчилдөж байна. Тэгэхээр энийгээ бас харж үзээрэй гэдэг.

Н.Энхболд:-Бид нар чинь хэлэлцүүлэг хийгээд явж байгаа шүү дээ. Тэгэхээр шууд ажлын хэсгийн оруулж ирсэн саналуудыг хураагаад, тэр тэр үедээ асуултаа асуугаад явчихсан дээр байх. Тэгэхгүй бол хамгийн анх орж ирж байгаа юм шиг ингээд ерөнхий асуулт тавиад явах нь…
Ч.Сайханбилэг:-Загджав гишүүний тавиад байгаа асуудал яг ийм юм гарах байхгүй юу. Тийм учраас би өөрөө санал гаргасан юм. Санкцан дээр. Ерөөсөө нэг бол захиргааны санкц тавиад, цалингийн төдөн хувиар торгоно гээд, нэг бол гишүүний бүрэн эрх рүү халдаад байгаа юм шиг хэдэн долоо хоногоор үг хэлүүлэхгүй. Ёс зүй гэдэг чинь өөрөө яг ёс зүйн асуудал гэдэг утгаараа хамгийн гол нь ёс зүйгээ зөрчиж үү, үгүй юу гэдгийгээ тогтоох нь чухал байхгүй юу. Тийм учраас санкцийг нь нэг болгоё гээд байгаа шүү дээ. Ёс зүйн дэд хороогоор хэлэлцээд тухайн гишүүн ёс зүйг зөрчиж үү, зөрчөөгүй юу гэдгийг нь тогтоогоод л боллоо. Зөрчсөн байна, зөрчөөгүй байна гээд. Бусад санкцууд хэрэггүй байхгүй юу. Ёс зүй өөрөө зөрчсөн гэдэг нь хангалттай тэр хүнд шийтгэл нь болчихож байгаа байхгүй юу. Тийм учраас санкц дээр энэ олон юмнуудыг нь хасаад ерөөсөө ганц ёс зүй зөрчсөн зөрчөөгүйг  нь тогтоож байна гэчих юм бол Загджав гишүүний хэлээд байгаа болгоомжлолууд, тэгээд тэр нэг захиргааны шийтгэл ч юм шиг, юу ч юм шиг энэ бүх гишүүдийн хөндөгдөөд байгаа асуудал өөрөө алга болчих байхгүй юу. Тэр утгаар нь би 6-р зүйл дээр санал гаргасан юм. Тэрнийг дараа нь хураалгаад өгөөчээ гэж даргаас хүсч байгаа шүү.

Д.Дондог:-За ингээд ерөнхий асуулттай гишүүд асуултаа асуучихлаа. Томъёолсон, тухайлсан санал болгон дээр саналаа хэлээд асуултаа асуугаад явчихъя. Зарчмын зөрүүтэй саналуудаараа санал хураалт явуулж эхэлье. 

1.Ёс зүйн дэд хорооны дүрмийн төслийн 2.1.8 дахь заалтыг хасъя гэсэн байна. Сайханбилэг гишүүн санал гаргасан байна.

Ч.Сайханбилэг:-2.1.8 чинь ирцний асуудал. Энийг нэг их хэлэлцээд яахав, тэртээ тэргүй манай хэвлэл мэдээллийнхэн өөрсдөө Тамгын газраасаа аваад сар болгон, улирал тутам, чуулган болгоны дараа зарлаад явчихдаг учраас тэр зарладагаараа явъя гэсэн санал гаргасан байхгүй юу. Тэгсэн чинь сэтгүүлчид буруу ойлгочихсон юмуу, намайг л дараа нь баахан ирц мэдээлэхийг эсэргүүцлээ, ажлаа хийхгүй гэдгийг нь дэмжлээ, өөхшүүллээ гээд нэг баахан тийм мэдээлэл гарчихсан юм. Уг нь миний санал бол заавал ёс зүйн дэд хороогоор хэлэлцээд байх асуудал биш. Ерөөсөө энэ хэвлэл мэдээлэл, Тамгын газар өөрсдөө зарладаг тэр юмаараа л явчихъя. Энэ нь өөрөө Ёс зүйн дэд хорооны хуралдааны хэлэлцэх асуудал болоод байх шаардлага байна уу, үгүй юу гэдэг тийм юм хэлсэн юм. Тэртээ тэргүй одоо тэгээд л явдаг шүү дээ. Тамгын газар бас энэ сарынхыг зарлах гэж байгаа гэл үү? Тэрүүгээрээ л явчихвал болох байхгүй юу.

Н.Энхболд:-Нэг удаа хэлэлцэж гэдгийг нь хасчихъя. Улиралд олон нийтэд мэдээлж байх нь яахав ёс зүйн хороо хийж байх ёстой ажил.

Ч.Сайханбилэг:-Эсвэл тийм зохицуулалт байж байх, мэдээлж байна гэдэг ч юмуу тийм юм л байж байхад.

Н.Энхболд:-Тэр нь Тамгын газрын үүрэг биш Ёс зүйн дэд хорооны бас нэг хяналт тавьж байх ёстой зүйл нь болог л дээ.

Ч.Сайханбилэг:-Тийм,тэр утгаараа болж байгаа юм. Хэлэлцэж гэдгийг хасаад.

Н.Энхболд:-Улиралд нэг удаа гэдгийг нь хасаад…
Д.Загджав:-Тэртээ тэргүй хэвлэл мэдээллийнхэн мэдээлж байгаа. Тэр төдөн цаг хурал тасалсан байна,таслаагүй байна гээд дандаа мэдээлж байдаг шүү дээ. Тэр зарчмаараа л явъя л даа. Бид нар юмаа дандаа өөрчилж, сонин сонин болгох юм.

Н.Энхболд:-Өөрчилсөн юм байхгүй. Албан ёсоор Тамгын газар заавал мэдээлж байна гэсэн үг ч юмуу, энд тэнд байхгүй л дээ. Энэ яваад ирсэн учраас энийгээ албан ёсоор…
Д.Дондог:-Ажлын хэсэг нэг удаа хэлэлцэж гэдгийг хасаад мэдээлж байя гэдгээр нь үлдээгээд явъя гэсэн санал оруулж байна. Гишүүд өөрсдөө байр сууриа илэрхийлээд энийгээ шийднэ шүү дээ. Саяны хэлсэн саналын дагуу дэмжиж байгаа гишүүд гараа өргөе. 11-ээс 10. Дэмжигдлээ. Мэдээлж байна гэсэн утгаар дэмжигдэж байна гэсэн үг. 

2.Төслийн 3.2-т “туршлагатай”, 3.6-д “зарчимч” гэснийг тодруулах гээд Нямдорж гишүүн санал гаргасан байна.

Н.Энхболд:-Энэ дээр хуулинд хаана ямар ийм үгнүүд байна, яаж тодорхойлох юм бэ гэсэн утгаар л санал гаргасан юм билээ. Тэгэхээр туршлагатай гэдэг үгнүүд нь бусад хуулиуд, жишээ нь, тийм ажлын туршлагатай, ийм ажлын туршлагатай гэсэн үгнүүд байгаа юм. Тэр л утгаар нь яаж ойлгогддог юм, тэрүүгээр нь ойлгогдоно гэж бодож явж байгаа. Зарчим гэсэн нь хүн болгоны зарчим өөр болохоор тодорхойлоход хэцүү юм даа. Энийг хасчихвал хасчих юм, 3.2-т туршлагатай гэдгийг олон сонгогдсоноор нь ойлгоно уу, төрийн алба олон жил хашсанаар нь ойлгоно уу гээд.

Д.Дондог:-Энэ чинь санал хураах юу мөн юмуу? энэ чинь тодруулах л гэчихсэн юм байна шүү дээ.

Н.Энхболд:-Харин тийм. Тодруулаад зарчимч гэдгийг хасчихъя. Тодорхойлоход хэцүү юм. Туршлагатай гэдгээр нь явбал бусад хуультай адилхан явчих юм байна гэж бодож байна.

Д.Дондог:-Одхүү гишүүн
Д.Одхүү:-Энд нэг юм байна, ёс зүйн зөрчилд холбогдож байгаагүй. Энэ чинь угаасаа бусад хуулиараа байгаа. УИХ-ын гишүүн өөрөө Их Хурлын гишүүн ёс зүйд холбогдоогүй бол ерөөсөө бүрэн эрхээ хэрэгжүүлж байгаа гишүүнийг ёс зүйн зөрчилд холбогдож байгаа гишүүд дэд хороонд орно гэдэг чинь ямар логиктой юм байна. Би ерөөсөө ойлгохгүй юм байна. Гишүүн санал оруулаад бусад гишүүд дэмжчихвэл чи ёс зүйн зөрчилд холбогдож байсан ч гэдэг юмуу, эсвэл туршлагатай, туршлагагүй гэж хасна гэсэн үг үү? Та нар чинь ийм юм оруулах чинь утгагүй шүү дээ. Ерөөсөө угаасаа энэ өгүүлбэр нь утгагүй байхгүй юу. Хэрвээ тийм эрх эдлээд хасдаг, чамайг оруулахгүй гэдэг эрхтэй бол энэ байж байг. Тэртээ тэргүй тийм эрх эдлэх боломжгүй байгаа юм чинь ийм лоозон ч юмуу, утгагүй ийм өгүүлбэр чинь сонин байдал руу түлхэх юм биш үү?

Миний ойлгож байгаагаар ёс зүйн зөрчилд холбогдсон гишүүний асуудал л угаасаа Их Хурлын гишүүн байх уу гэдэг асуудал нь тавигдана биз дээ, энэ чинь. Тэгэхээр ёс зүйн зөрчилд холбогдож байсан хүн гишүүнээрээ байж байна гэж ойлгож болох уу? энэ чинь тэгж л тайлбарлана шүү дээ. Би энийг ерөнхийдөө, даже Нямдорж гишүүний оруулсан зарчим, туршлагатай гэдэг чинь ч сонин шүү дээ. Энийг ерөөсөө 3.2-ыг бүхэлд нь хасах ёстой юм шиг байна шүү дээ. Өөрөө ямар ч логикгүй, зөрчилдсөн ийм сонин томъёололтой.

Д.Дондог:-76 гишүүнээ эхнээс нь ялгачих нь байна шүү дээ.

Д.Одхүү:-Тийм. Дондог туршлагагүй гээд дэд хороонд байж болохгүй, тэр туршлагатай учраас. Юу гэж туршлага гэж ямар юм байгаа юм бэ, Их Хурлын гишүүдийн хооронд чинь ямар ч ялгаа байхгүй байгаа шүү дээ, туршлагатай, туршлагагүй гээд. 

Н.Энхболд:-Бас энэ цоо шинээр агаараас аваад биччихсэн юм биш ээ, олон улсын парламентуудын ёс зүйн хорооны дүрэм, шаардлага юманд ийм зүйлүүд байдаг юм билээ. Туршлага гэдгийг нь тодруулна гэвэл жишээ нь, дор хаяж нэг сонгогдсон ч байдаг юмуу, 2, 3 сонгогдсон ч байдаг юмуу гэх мэтээр ойлгоод тодруулна гэвэл байх ёстой зүйл. Бид нар сая яриад шударга, зарчимч гэсэн тэд нарыг нь хасчихлаа шүү дээ. Шударга гэдгийг тодорхойлоход ч бас хэцүү. Хүн болгон өөрийгөө шударга гээд л бодоод сууж байгаа. 

Ёс зүйн зөрчилд холбогдоогүй гэдэг дээр бид нар бас ингэсэн юм. 2, 3 сонгогдсон хүн байж болно. Магадгүй түрүүчийн УИХ-д байж байгаад Ёс зүйн дэд хороогоор ч юмуу энэ хүн ёс зүйн зөрчил гаргажээ гэсэн дүгнэлттэй хүн байхыг бас үгүйсгэх арга байхгүй шүү дээ. Онолын хувьд тийм бололцоо бас байгаа. 

Д.Одхүү:-Ёс зүйн зөрчил гаргажээ гээд Ёс зүйн дэд хорооноос дүгнэлт гаргачихсан бол асуудал нь ер нь Их Хурлын гишүүнээс татах ч гэдэг юмуу тийм асуудал тавихгүй юмуу?

Н.Энхболд:-Тавихгүй. Тийм юм байхгүй.

Д.Одхүү:-Тэгэхээр юу гэх юм бэ? Их Хурлаар дүүрэн ёс зүйн зөрчилд холбогдсон нь тогтоогдчихсон улсууд сууж байж болох нь ээ бас?

Н.Энхболд:-Болно.

Д.Одхүү:-Тэгвэл ч ёстой айхтар юм болох юм байна даа.

Н.Энхболд:-Тэгээд яаж дүгнэх тухай л асуудал шүү дээ. Хөндлөнгөөс, бусад гишүүд.

Д.Одхүү:-Шүүхээр гэм буруу нь тогтоогдоогүй бол хүнийг гэмт хэрэгтэн гэж үзэхгүй гэдэгтэй яг адилхан томъёолол явна шүү дээ. 

Н.Энхболд:-Бишээ.

Д.Одхүү:-Холбогдоно гэдэг чинь өөрөө тогтоогдсон уу, тогтоогдоогүй юу гэдэг нь тогтоогдсон, дүгнэлт гарч байсан гэж бич л дээ. Тэгвэл. 

Н.Энхболд:-Тэрнийг чинь Ёс зүйн дэд хороо тогтоочихно шүү дээ.

Д.Одхүү:-Харин тийм. Гэтэл худлаа гүтгэлгээр асуудал нь хэлэлцэгдээд ёс зүйн зөрчил гаргаагүй юм байна гэсэн хүн чинь холбогдсон хүнд орох уу, холбогдоогүй хүнд орох уу?

Н.Энхболд:-Холбогдож гэдгийг нь сольчихож болно. Тогтоогдож байсан гэдэг юмуу, тэр утгаар нь авч болж байна, ажлын хэсэг. 

Д.Дондог:-Энхболд гишүүн сая Одхүү гишүүний саналыг тусгаад нэг томъёолол хэлээдэх. 

Н.Энхболд:-Дэд хороог туршлагатай. Туршлагатай гэдгийг бусад хуулинд ямар юугаар байсан юм, тэр хүн болгон өөрөө дүгнэх асуудал шүү дээ. За энэ ч туршлагагүй дээ гэвэл нэг л өөр асуудал. Урд хуулиудад ямар утгаар ойлгогдож байсан юм тэр утгаар нь авсан гэж байна. Ёс зүйн зөрчилд холбогдож гэдгийг нь яахав зөрчсөн нь тогтоогдож байгаагүй ч гэдэг юмуу тийм үгээр орлуулчихаж болох байх гэж бодож байна. Энийг би байж байх ёстой заалт гэж үзэж байна. Магадгүй Ёс зүйн дэд хорооны гишүүн байгаа хүн өөрөө асуудалд ороод Дэд хороо нь хэлэлцээд өө найзаа чи ёс зүйн алдаа гаргасан байна шүү дээ гэж үзвэл тэр хүн  тэр хорооноосоо гарах л хэрэг байхгүй юу.

Д.Одхүү:-Наадах чинь болж байна. Тэгвэл Ёс зүйн дэд хорооноос ёс зүйн зөрчил юу гэдэг юм тогтоогдсон, дүгнэлт гарсан тийм гишүүн байж болохгүй гэж бич.

Д.Энхбат:-Үүнтэй холбоотой нэг асуулт байна. Ёс зүйн дэд хорооны дарга нь хэрвээ туршлагатай гэж тооцогдвол Баярсайханаас бага туршлагатай бол 3-хан хүн байгаа шүү дээ. Эрдэнэ, Тэмүүжин бид гурав л байгаа. Орсон хоногоороо тоолбол. Тэгэхээр энэ 76-гаас бид гурав л хасагдаад бусад нь орох нь байна шүү дээ. Туршлагатай гэдгээр.

Д.Дондог:-Энхбат гишүүн ээ, энэ бол нэг удаагийн парламент дээр яригдах дүрэм биш шүү дээ. Цаашдаа парламентад энийгээ баримтлаад явъя гэсэн зарчмаар л хийгдэж байгаа дүрэм шүү дээ. Энэ удаагийнх дээр тэгж ойлгогдож байгаа байж магадгүй.

Н.Энхболд:-Хоёрдугаарт, бид туршлагатай гэдгийг зориуд тодорхой үзүүлэлт байхгүй л байгаа. Тэр чинь хүний бас үзэмжийн асуудал.

Д.Энхбат:-Мөрдөхгүй юм бол анхнаасаа баталж яах юм бэ? 

Д.Дондог:-Мөрдөх гээд  л дүрэм баталж байгаа шүү дээ.

Д.Энхбат:-Тэгвэл бид гурав л хасагдах нь байна шүү дээ, ойлгомжтой.

Н.Энхболд:-Туршлагатай гэдгийг хэн яаж үзэхээсээ л болно шүү дээ.

Д.Дондог:-Туршлагатай гэдгээ тодруулъя л даа. Туршлагатай гэдэг сонгогдсон энд сууж байгаа хугацаагаараа ярих юмуу, ер нь бас энэ ажлаа аваад явчих бололцоотой туршлагатай гэдэг утгаар нь албаны туршлагаар нь ярьж байна уу гэдгийг бас тодруулах хэрэгтэй юм байна.

Н.Энхболд:-Тэр хүний дүгнэлтийн асуудал шүү дээ.

Д.Одхүү:-Ёс зүйн зөрчилд холбогдож байсан гишүүд тус хорооны гишүүн байж болохгүй гээд тавьсан ч яадаг юм. 

Д.Энхбат:-Харин тийм, тэгээд л товчилчихмоор байна.

Н.Энхболд:-Би явуулах үүднээс тэр саналыг хүлээж авч байна. Тэгвэл ерөөсөө туршлага хамаагүй боллоо, хүн болгоны ойлголтоор зарчим хамаагүй боллоо, асуудалд шударга ханддаг, үгүй эсэх нь хүмүүсийн дүгнэлт хамаагүй боллоо. Ерөөсөө л албан ёсоор ёс зүйн зөрчил гаргасан нь тогтоогдож байгаагүй гишүүдээс бүрдэнэ гээд оруулчихъя.Би байр сууриа илэрхийлээд ажлын хэсгийн хувьд тийм юуг хүлээж авч болж байна гээд хэлчихье. Тэгээд саналаа хураана биз.

Д.Дондог:-Тийм дүгнэлт л гараагүй тохиолдолд энэ бүрэлдэхүүнд орж болох нь ээ гэж байна шүү дээ, уг нь зөв зарчим болчихож байх шиг байна.

Д.Энхбат:-Яг зөв, тодорхой байхгүй юу.

Д.Дондог:-Түрүүний өөрийн чинь юман дээр бие даагч гишүүдээс сонгогдсон гишүүний төлөөлөл энэ дээр орно гэхээр зэрэг бас ер нь тийм нээлттэй юм байгаа юм байна шүү, дүрэм дээр.

За ингээд саяны сүүлийн томъёоллоор Ёс зүйн дүрэм зөрчсөн гэсэн дүгнэлт гарч байгаагүй гишүүд буюу гаргаж байгаагүй гишүүд энд орж болно гэсэн санаагаар, энэ найруулгаар дэмжиж байгаа гишүүд гараа өргөнө үү. 11-ээс 7. Дэмжигдлээ.

3.Төслийн 5.2 дахь “Гишүүний албан тушаалын ёс зүй” гэснийг тодруулъя гэсэн байна.

Н.Энхболд:-Ажлын хэсэг дээр ингэж ярьсан юм. Яг УИХ-ын гишүүний албан үүргээ гүйцэтгэхтэй холбоотой ийм ёс зүйн асуудлуудыг. Жишээ нь, сонирхлын зөрчил гаргасан, аливаа асуудлыг өөрөө, энэ ч ёстой сонирхлын зөрчилтэй гэж бодож байгаа бол тэрнийг зориуд лоббидож явах ч байдаг юмуу, ер нь албан ажилтайгаа холбоотой эсэхийг нь л тооцъё. Хувийн амьдралтай холбоотой хэсгүүдийг тэрнийг заавал өнөөдөр энэ нийгэмд ёс зүйгүй хүн байна гэж дүгнээд байх их төвөгтэй болчихсон үе л дээ.Тийм учраас албан ажилтай холбоотой хэсгийг нь л бид нар ёс зүйн талаас нь авч үзье гэсэн ийм л саналаар оруулсан юм. Энэ дээр бас тодотгох, илүү ойлгомжтой болгох ийм томъёолол юмнууд гаргаж ирвэл ажлын хэсэг хийж болж байна.

Д.Энхбат:-Тэр үед ийм асуулт тавьсан юм. Их Хурлын гишүүн согтоод гудамжинд хэвтэж байвал яах вэ гэж асуусан юм. Албан тушаалтай нь холбоогүй гэж хэлэх үү? өөрөөр хэлбэл, энэ чинь паблик. Яг энэ дээр гол маргаан бол би асуусандаа ч биш, гол маргаан үнэхээр тэгж гарсан юм. Үнэхээр Их Хурлын гишүүн автобусан дотор хүнийг цохиод унагаачихвал яах вэ? энэ асуудал орох уу, үгүй юу гэдэг тэр л маргаан байгаа.

Д.Лүндээжанцан:-Тэгвэл танхайн хэрэг болоод явчихна шүү дээ.

Н.Энхболд:-Тэр эрүүгийн хэрэг болоод явчихна шүү дээ. Гудамжинд согтоод уначихсан тухай асуудал бол илүү их хувь хүний зан чанартай холбоотой асуудал юм даа. Яг Их Хурлын гишүүн албан үүргээ гүйцэтгэх гэхээсээ илүү. Тэгэхээр зөвхөн албан тушаалын хэсэгтээ, ялангуяа УИХ-ын дэд хороо дүгнэлт гаргахдаа илүү их албан тушаалынх нь ажилтай нь, албан тушаалтай нь үүрэг хариуцлагаа албан тушаалынхаа хувьд яаж хүлээж чадаж байна гэдэгтэй холбож дүгнэлт гаргая гэсэн санаагаар оруулсан.

Д.Дондог:-Энэ саналыг дэмжиж байгаа гишүүд гараа өргөнө үү. 11-ээс 7. дэмжигдэж байна.

4.Төслийн 5.8.6 дахь “ил санал хураалт” гэснийг өөрчилье гээд Нямдорж, Сайханбилэг нарын гишүүд санал гаргасан байна.

Н.Энхболд:-Энэ дээр бид нар Байнгын хороодоос ямар ч олонхийн санал яаж гарах вэ, тэрүүгээр нь хүлээж авахад бэлэн байна.

Ч.Сайханбилэг:-Энийг гол нь яагаад гаргасан юм бэ гэхээр энэ чинь Ёс зүйн дэд хороо дандаа хүний асуудал ярьдаг. Ер нь хүний асуудлыг нууц санал хураалтаар л шийддэг ерөнхий зарчим яваад байдаг шүү дээ. Тэрэнтэй л яая гэсэн юм. 

Н.Энхболд:-Ил гэдгийг нь нууц болгох юмуу?

Д.Лүндээжанцан:-Хүний асуудлыг шийднэ гэдэг бол бас тийм амаргүй асуудал байдаг юм. Шүүх хуралдаан гэхэд зөвлөлдөх тасалгаанд орж байж юугаа уншдаг. Яагаад нууц санал хураалт ардчилсан зарчимд нийцдэггүй вэ гэхээр нэгдүгээрт, ёс зүйн зөрчил гаргасан хүнийг… энэ чинь парламент гэдэг чинь намуудын төлөөлөл байгаа шүү дээ. Намууд нь хамгаалдаг байхгүй юу. 

Хоёрдугаарт, зөрчил гаргаагүй хүнийг бас намууд нь нөгөө тийшээ түлхдэг байхгүй юу. Тэгэхээр хэнээс ч хамааралгүй байлгахад нууц зарчим нь илүү ардчилсан юм гэж. Харьцангуй. Бас нууц гэдгээр далимдуулаад унагах, түлхэх юм бий л дээ. Тэгэхдээ аливаа юм хоёр талтай байдаг. Гэлээ гэхдээ нууц зарчим нь арай илүү ардчилсан шинж нь арай илүү давуу юмаа гэж. Ингэж л ойлгоод байгаа юм. Улс төрийн нөлөөллийн үүднээс хандахгүй байхад хэрэгтэй юм. Аливаа юм хоёр талтай.

Н.Энхболд:-Бид нар ажлын хэсэг дээр нэг ийм вариант ярьсан юм. Зүгээр санал хураалт гээд орхичихъё. Тухайн тухайн асуудал, юу гэдэг юм тэрнээсээ болоод илээр хураах уу, нууцаар хураах уу? гээд явчихад бас болох юм гэж бас болж л байгаа юм.

Д.Энхбат:-Нууцаараа яваад үзье л дээ.

Д.Лүндээжанцан:-Нууцаараа яваад үзсэн дээр байх.

Н.Энхболд:-Тэгвэл нууцаар гээд хураалгачихъя.

Д.Лүндээжанцан:-Жишээ нь, та нар боддоо. УИХ-ын даргыг огцруулах асуудлаар санал хураалт нууц байгаа юм, бусад бүх юман дээр. Гэтэл Их Хурлын дарга нь нам нь шахаад та боль гээд. Гэтэл парламент нь болохоор энэ хүн байх ёстой юм гээд ингээд нэлээн олон юм бодож байж Их Хурлын хуулийн тэрнийг хийж байсан байхгүй юу.

Д.Дондог:-Тэгвэл ил санал хураалт гэснийг өөрчлөөд нууц санал хураалт гэж томъёолъё. Лүндээжанцан дарга санал гаргасан гэж үзээд. Энэ саналыг дэмжиж байгаа гишүүд гараа өргөнө үү. 11-ээс 9. дэмжигдлээ.

5.Төслийн 5.10 дахь заалтын “нягтална” гэснийг тодруулах, мөн заалтыг бүхлээр нь эргэн харах гэсэн байна. Сүхбаатар гишүүний гаргасан санал байна.

Н.Энхболд:-Энийг бүр хасчихъя гэж байгаа юм. Сонгуультай холбоотой юмнуудыг тэр Сонгуулийнхаа хууль, дүрэм, журмаар явж байг. Сонгуулийн үеэр ёс зүйн алдаа гаргасан байдаг юмуу, бусад хууль ном зөрчсөн асуудал байвал тэр үеийнхээ юмаар зохицуулж байя гээд энийг  хасъя гэсэн юм.

Д.Дондог:-Энэ саналыг дэмжиж байгаа гишүүд гараа өргөнө үү. 11-ээс 10. дэмжигдлээ.

6.Төслийн 5.1, 5.1.1-ийн эрх мэдлийг хумиж, хязгаарлах, Тэмүүжин гишүүн санал гаргасан байна. Энийг нэмэх гээд байгаа юмуу, хасах гээд байгаа юмуу?

Н.Энхболд:-Бид нар ажлынхаа хэсгийн байр суурин дээр байгаа. Өргөдөл, гомдол, мэдээлэл, дэд хорооны хяналт шалгалтын дүнд хэлэлцэх шаардлагатай гэж үзсэн юмыг хэлэлцэж болж байна. Өөрөө энд намайг ингээд байна намайг шалгаж өгөөч, дүгнэлт гаргаж өгөөч гэж хүн хандаж болно гэж байгаа юм. Ер нь анхнаасаа энэ дүрмийг бид нар боловсруулахдаа нэг барьсан зарчим бол хэн алдаа гаргах нь уу, яах нь уу гэдгийг хараад хянаад байж байдаг гэхээсээ илүү болж өгвөл алдаа гаргахаас нь урьдчилан сэргийлэх тус дэм болдог. Энэ дотор жишээ нь, өөрөө өөрөө намайг алдаа гаргасан гээд байна, би алдаа гаргаагүй гэж үзэж байгаа, хичээж яваа гэж байгаа хүн өөрөө өөрийгөө намайг нэг дүгнэлт гаргаад өгөөчээ гэж шалгуулах ийм боломжтой байхаар бас.

1.4 нь энийг бас хүмүүс нэлээд их шүүмжилсэн юм. Бас гишүүн санаачлага гаргахгүй байлаа гэж бодоход бүхэлдээ УИХ-ын нэр хүндийн асуудал юм, нэг юмуу хэсэг гишүүд нь өө эд нар ёс зүйтэй гээд яваад байвал энэ бид нарын мэдэж байгаагаар уг нь тийм хүн бишээ. Тийм учраас энэ хүнийг асуудлыг нь хэлэлцээд энэ хүн ёс зүйн алдаа гаргаагүй байгаа гэдгийг нь тодруулж өгөх, тус дэм үзүүлэх талаас нь. Саяны миний анх концепцийг нь яриад байна шүү дээ. Алдаагий нь хүлээх биш, гаргаж болзошгүй, эсвэл юу гэдэг юм, тэр хүн өөрөө өөрийгөө аль болохоор өөртөө хяналт тавьж байхад нь тус дэм болох тийм механизмуудыг оруулъя гэдэг юм нэлээн их яригдсан юм, анхны хэлэлцүүлгүүдээр. Энийг хүмүүс янз бүрээр ойлгоод. Тэгэхээр бид нар энэ 3 саналаа байж байвал яасан юм бэ гэдгээр байгаа. 

5.1.2 дээр нэгийг нь хасъя гэсэн байдаг юм. 

Д.Дондог:-Тэмүүжин гишүүний гаргасан санал хумиж, хязгаарлах гэдэг нь ийм үг нэмье гэж байгаа юмуу, ер нь иймэрхүү  юмыг хязгаарлая гэсэн санаа хэлж байгаа юм уу?

Д.Энхбат:-Ёс зүйн дэд хороо 5.1.4 дээр төрийг хамгаалах зорилгоор гэдэг өгүүлбэр бол их субъективный л даа. Их Хурлын гишүүний нэр төрийг унагаах зорилгоор ч хяналт явуулж болно шүү дээ. Яг улс төрийн нөхцөл байдалд. Тийм учраас дэд хороо нэгэнт өөрөө тодорхой хэмжээгээр шийдвэр гаргагч байгууллага, субъективный өөрөө санаачлах эрхгүй байх ёстой гэж бодож байна. Тэгэхээр шүүх маягтай. Тийм учраас энэ дээр нэр төрийг хамгаалах зорилгоор гэдэг өгүүлбэр нь субъективный гээд хаячихвал энэ чинь өөрөө шалгаад эхлэх байхгүй юу, энэ байгууллага чинь. Тийм учраас миний бодлоор харин яг 5.1.2 нь зөв байхгүй юу. Үнэхээр Монгол Улсын Их Хурлын нэр төрд хортой юм боллоо, одоо шалгуулъя гэж байвал тодорхой тооны гишүүд санал тавьсан тохиолдолд шалгахаас биш зүгээр гэнэтхэн Ёс зүйн хороо өөрөө гэнэт шалгалт эхэлж болохгүй л дээ.

Д.Одхүү:-Энхбатын логик зөв ойлгогдож байна л даа. Өөрөө шийдвэр гаргах гэж байгаа байгууллага, өөрөө санаачилчихвал өөрийнхөө санаачилсан хэмжээгээрээ л захиалгат ажлаа хийнэ шүү дээ. Тэгэхээр энэ яг ийм логикоороо хэрвээ өөрөө шийдвэр гаргадаг юм бол өөрөө санаачилж байж болохгүй. Тэгэхээр 5.1.4-ийг хумих биш, ер нь нэр төрийг хамгаалах гэж. Бидний ёс зүйн дүрэм маань нийгэмд зөв ойлгогдохоор хийх ёстой гэдэг утгаар ерөөсөө 5.1.4-ийг хасаад, 5.2 нь харин зүгээр юм байна.

Н.Энхболд:-Саналаа хураалгаад шийдчих. 

Д.Дондог:-Тэмүүжин гишүүний гаргасан энэ саналыг юу гэж хураалгах юм бэ? 

Д.Одхүү:-Тэмүүжингийн саналыг жаахан өөрөөр томъёолоод явчихъя л даа. Би Тэмүүжингийн санааг ойлгочихлоо. 5.1.4-ийг өөрөөр хэлбэл, Дэд хороо нь өөрөө эрх мэдлийг хумих гэдэг чинь өөрөө санаачилж шалгаад, өөрөө шийдвэр гаргаж болохгүй гэдгийг нь хумих гээд байна шүү дээ.

Д.Дондог:-Нэгэнт өөрөө байхгүй учраас энүүгээр нь хураагаад энийг нь та бүхэн ойлгож байгаа бол энэ дээр нь саналаа өгчихөөд, тэгээд та хоёрын саналаар….

Н.Энхболд:-Өөрөө бол яг ийм үг хэлсэн юм байна. Би протоколоос хэлье.

Д.Одхүү:-Тэмүүжинтэй хамааралгүй би санал оруулж байна. 5.1.4-ийг хасаад, 5.1.2-ыг орчих юм бол Тэмүүжингийн хоёр санал хоёулаа хангагдаж байна гэж үзэж байна шүү дээ.

Н.Энхболд:-Юу гэж бодож хэлсэн бэ гэдгийг би протоколоос хэлэх гээд байна л даа. Уг нь 5.1.2 нь байгаад, 5.1-ийн 4-ийнхөө эрх мэдлийг хумих нь зүйтэй. Би тэгж бодож байна. Яг саяных л байна л даа.

Д.Дондог:-Саяын энэ томъёолол дээр та хоёрын санааг тусгаад 5.1.4-ийг хасаад, 5.1.2-ыг сэргээх зарчмаар Тэмүүжин гишүүний саналыг дэмжиж байгаа гишүүд гараа өргөнө үү. 11-ээс 6. дэмжигдлээ.

7.Төслийн 5.1.2-ыг хэвээр байлгая гэж байна. Энэ сая дэмжигдчихлээ шүү дээ.

8.Төслийн 6-р зүйлд өөрчлөлт оруулах замаар зохицуулах гээд Сайханбилэг гишүүн санал гаргасан байна.

Ч.Сайханбилэг:-Би энийг түрүүнд тайлбараа үндсэндээ хэлсэн шүү дээ. Загджав, Энхболд гишүүдийн гаргаад байсан захиргааны хариуцлага, үг хэлэх эрх гэдийг.

Д.Одхүү:-Дондог даргаа, цаашаа яахдаа түрүүний яасан юмнууд дээр Тэмүүжин гэдэг дээр нэр нэмж бичээрэй гэж санал хураалтынхаа юун дээр.

Ч.Сайханбилэг:-Тийм учраас 6-р зүйл дээрээ хэдүүлээ ёс зүйн хэм хэмжээг зөрчсөн, зөрчөөгүй гэдэг дүгнэлтээ гаргаж байя, тэгээд боллоо. Энэ нь өөрөө сонгогчид нь бодох уу, бодохгүй юу, бүх юмнууд л явна шүү дээ. Тэрнээс биш бид цалин хасаад, үг хэлэх эрхийг нь хасаад, өдөр хоног тогтоогоод утгагүй юм руугаа орох гээд байгаа юм. Ганц дүгнэлттэйгээ явж байя, тэгээд болно шүү дээ, илүү юу хэрэгтэй юм.

Н.Энхболд:-Би ямар ч байсан дүрмээ батлаад хороогоо ажилд нь оруулах үүднээс энэ саналыг, би бол байж болох санал гэж үзэж байна. Баярсайхан гишүүн юу гэж бодож байна. Дүгнэлтээ гаргаад орхичихъё. Дүгнэлт гарчихсан байна гэдэг бол өөрөө бас том шийтгэл л дээ, уг нь. 

Г.Баярсайхан:-Би Дэд хороо гишүүний үг хэлэх эрхийг нь шууд хязгаарлана гэхэд бас энэ дээр эргэж бодох ёстой гэж бодож байна. Ёс зүй зөрчсөн, зөрчөөгүй гэдэг асуудал дээр дүгнэлт гаргах нь зүйтэй болов уу гэсэн бодолтой байна.

Р.Раш:-Юу ч болоогүй юм шиг хэнэггүй яваад өгөх товарищууд бидний дунд бий шүү дээ. Иймэрхүү маягаар хандахад. Бас нэг тийм жаахан санкц маягтай юм байвал зүгээр юм биш үү.

Ч.Сайханбилэг:-Энэ чинь хүнд нь зориулж гаргаж байгаа биш, хүмүүст зориулж гаргаж байгаа юм чинь тэр хүмүүс нь тэр хүнийг дүгнэх байхгүй юу. Ёс зүйн зөрчил гаргачихсан нөхөр байна гэдгийг. Чуулганд оруулаад хэлэлцүүлэхэд тэр хүний тоох тоохгүйн асуудал биш шүү дээ. Сонгогчид нь, хамт ажиллаж байгаа нөхдүүд нь тэр хүнийг дүгнэнэ шүү дээ.

Н.Энхболд:-Би Раш гишүүнтэй санал нэг байна. Юу ч болохгүй болчихсон юм шиг тоогоод явчихаар хүн бас сонгогдчихож магадгүй. Тэгэхдээ л энэ чинь албан ёсоор Их Хурлын бүтцийн байгууллага, энэ ёс зүйн алдаа гаргасан хүн гээд. Гаргачихвал угаасаа ёс зүйгүй хүн байна гэж ийм нэртэй байна гэдэг бол өөрөө маш их том дарамт гэж бодож байна.

Д.Загджав:-УИХ-ын нэр дээр уг нь Дэд хорооны дүгнэлт гаргаад, Үндсэн хууль зөрчсөн гэдэг тэр өөрөө моралийн том хариуцлага байхгүй юу.

Д.Лүндээжанцан:-Үг хэлэх эрхийг  хасна гээд би бас хасуулж байсан хүн шүү.

Д.Дондог:-Энхболд, Раш гишүүд ингээд байна л даа. Саяны Сайханбилэг гишүүний саналаар оруулаад баталчихаар зэрэг ерөөсөө энэ хүн парламентын гишүүн байх хугацаандаа ямар ч нэр хүндгүй, за нэг ёс зүйгүй хүн нэг сууж байна гэсэн ойлголтонд хүрэх тийм том…
Н.Энхболд:-Раш гишүүн ээ, дээр нь  ингэх юм, Их Хурлын гишүүний эрх зүйн байдлын тухай хууль гэж гарна шүү дээ. Тэрнийг ярих үеэр бас тодорхой санкцууд яригдах юм байгаа юм. Тэгэхээр хариуцлагын асуудлыг бид нар ёс зүй дээр дүгнэлт гаргачихъя. Бусад гишүүний үүргийг биелүүлэхтэйгээ холбоотой гаргасан алдаанууд дээрээ эрх зүйн байдлын тухай хуулиараа хариуцлага хүлээлгээд явах ийм юманд орчихъё. Ёс зүйгээ бол дүгнэлт гаргаад орхичихъё гэсэн санааг нь. Би өнөөдрийн байдлаар энийг ямар ч байсан урагшлуулах, ахиулах юмсан гэдэг үүднээс хүлээж аваад эхний ээлжинд ийм юмтай байж байя гэж.

Р.Раш:-Би нөхдийнхөө саналыг хүндэтгэж байна. Тэр жил нам намаас төлөөлөл орсон, талийгаач Дамиран гишүүн, Бат-Үүл гишүүн бид нар Америкийн конгрессийн үйл ажиллагаатай танилцаж, ёс зүйн дэд хорооны үйл ажиллагааг үзэх боломж олдож байсан л даа. Тэвхийсэн ном хураачихсан, авдар авдраар нь. Тэгээд тэр ер нь маш нарийн тооцдог юм байна лээ. Хазгай гишгэх болгоныг  мөрдөж, мөшгиж шахуу байдаг л гэж хэлж болохоор тийм л байдаг юм байна лээ. Ийм учраас бидний хэлэлцэж байгаа асуудал, цаашид ажилд орох ажил бол агуулга, ач холбогдол нь үнэхээр Их Хурлын танхимд багтаж болох хүн мөн юмуу, биш юмуу гэдэг жинхэнэ цензур хэмжүүр нь энэ л байх ёстой ийм зүйл. Бид энийг ингэс тэгэсхийгээд өө яахав дээ тэгж л байдаг юм гэсэн байдлаар уг нь хандмааргүй байгаа юм. Их ач холбогдол өгч ингэж л явах ёстой зүйл гэж би ингэж ойлгож байгаа.

Д.Дондог:-Таны хэлж байгаа саналтай би нэг л байна. Сайханбилэг гишүүний гаргаж байгаа санал бол таны хэлж байгаатай адилхан иймээ тиймээ гэж хандаж байгаа биш, бүр дээд цэгээр нь үнэлгээ өгчихөж байна шүү дээ. Би тэр утгаар нь бас ойлгож тайлбарлаад байна.

Д.Энхбат:-Яг конгрессийн ёс зүйн дүрэмтэй танилцаж байсан л даа, очоод. Нэг л сонин юм ажиглагдсан. Би асуудлыг задлах гэж байгаа юм биш, бодоорой. Ёс зүйн зөрчил гаргасан гээд орхичихно гэдэг чинь хугацаагүй шийтгэл байхгүй юу. Хэрвээ 1 сар хуралд суугаагүй гэдэг чинь хүн шийтгэлээ хүлээчихээд дараа нь цайрчихаж байгаа байхгүй юу. Тийм учраас бас цэвэр шийтгэл оноохгүй байна гэдэг чинь өөрөө нэлээн хүнд, бүр хүндэрсэн вариант руу явчих вий гэж тийм бас байна.

Д.Одхүү:-Ер нь нэг л юм байгаа. Би Их Хурлын гишүүн гэдэг утгаасаа илүү хүн гэдэг утгаараа. Яг айхтар юм байгаа байхгүй юу. Ёс гэдэг юм чинь өөрөө яг юу юм бэ гэдгээ бид одоо хүртэл тогтоож чадаагүй, нийгэм ч тогтоогоогүй байхгүй юу. Хоёр нөхөр харж сууж байгаад энэ нь ёс зүйгүй юм гээд тухайн үеийнхээ эмоци юмуу, тухайн үеийн  нийгэмд харагдах юмнаасаа хийдэг. Гэтэл өөрөө тэр чинь ёс зүй гэдэг чинь тодорхойгүй асуудлаар хувь хүний хувьд, бүх амьдралаараа зориулж байгаа, улс төрч хүн гэдэг бол угаасаа нэг толботой бол дуусдаг шүү дээ, та нар мэднэ шүү дээ. Яг тийм хүний амьдралаар тоглох маягийн юм явж байгаа учраас би энэ дээр нэг аюул байгаад байгаа юм нь энийг л тэгж хараад байна л даа.

Тэгэхээр энэ дээр хэтэрхий хатуурхах, саяны хэлдгээр хэтэрхий зөөлдөх хоёрын яг зөв алтан хэмжээг олж тавихгүй бол уулзах цэгийг олж тавихгүй бол энэ асар аймаар, Их Хурлын гишүүдийг дарамталдаг зэвсэг болж ч магадгүй, эсвэл энэ өөрөө утгагүй юм болж хувирч магадгүй л байгаа байхгүй юу. Юуг ёс зүйгүй гэх гэж байгаа юм бэ? хүн өөрийг нь барьж аваад боогоод унагаадаг ч юмуу, цохиод авахад яахав, зүгээр зогсож байгаад, мань мэтийн нуруу муутай амьтан зүгээр зогсож байгаад нуруугаа хэмхчүүлэх үү, эсвэл ядахдаа өөрийгөө хамгаалаад үзэлцэх үү? дор хаяж. Инээдэм биш шүү дээ. Хоёулангий нь оруулаад ярингуут нөгөө хэлмэгдсэн хүн чинь өөрийгөө ёс зүйгүйн дүгнэлтэнд оруулаад тууна шүү дээ. Тэрнийг хөөргөдөх янз бүрийн юм гарна шүү дээ. Би тэгж бодоод байна л даа. Тэгэхээр даргаа энэ асуудал дээр их чангална гэдэг нь бид нар өөрсдөө байранд нь өөрийгөө тавьж үзээрэй гэж би зарим гишүүддээ уриалаад байгаа юм. 

Санкц дээр нь яг үнэндээ хэлэхэд төгсгөлтэй баймаар байна. Өнөөдөр хэрэг хийсэн хүн ялаа аваад хугацаагаа дуусахаар ялгүй болдог шиг Энхбатын хэлдгээр тодорхой хэмжээгээр ёс зүйн зөрчил чинь янз бүрийн түвшин байгаа шүү дээ, жижигхэн ёс зүйн зөрчил байгаа, сахилга батын зөрчил байгаа, тэр тохиолдолд тэр нь дуусаад цагааддаг байж байж тэр хүнд чинь бас өөрт  нь нэмэр болох юм болов уу гэсэн санаа их зөв.

Д.Дондог:-Хоёр  туйл болох гээд байна шүү дээ, эсвэл энэ хүнийг бүр тэгээд л саяных шиг дуусгана гэсэн үг. Эсвэл ямар ч арга ёс зүйн дүгнэлт гаргаж чадахгүй, нөгөө хүнээ бодоод.

Ч.Сайханбилэг:-Хариуцлага чангадах гээд байгаа учраас би саналаа татаж авлаа. Тэгээд ажлын хэсгийн саналаар үлдэнэ.

Н.Энхболд:-Ер нь хүн хичээх л хэрэгтэй шүү дээ. Би ийм араншинтай хүн гэж тэр араншингаа ялангуяа УИХ-ын гишүүн бол хүн доромжилдог, зоддог ямар байдаг юм тийм байж болохгүй шүү дээ. Бид нар тийм л юмны төлөө явж байгаа болохоос биш хэт хатуудна гээд байгаа бол ийм нэг захын вариант байна. Сануулж байя л даа, ядаж эхлээд. 

Ч.Сайханбилэг:-Тийм учраас би саналаа татаж аваад ажлын хэсгийнхээр үлдье гэж байна шүү дээ.

Н.Энхболд:-Тэгэхээр нөгөө тал дээрээ бас ийм байгаа шүү. Би Их Хурлын гишүүн учраас яаж байж ч болно гэсэн ийм бодолтой хүн бас олон байгаа шүү дээ. Тэр бас зөв үү? Тэгвэл.

Д.Дондог:-Та наад өөрийнхөө гаргасан санал дээр болно гэвэл наадахаар чинь. Болохгүй гэвэл шинэ томъёолол хэлье.

Н.Энхболд:-Би шатлалтай байлгая, цалин хасдаг элдэв янзын Хөдөлмөрийн хууль, Үндсэн хууль гээд янз бүрийн юм яриад байгаа улсууд байна шүү дээ. Тэрнийгээ больчихъё. Сануулъя. Сануулагдсан хүн хичээг л дээ. Яагаад тэр хүн төрөлхийн араншингаараа бусдын дунд аашилж байх ёстой юм, тэр тусмаа УИХ-ын гишүүн. 

Д.Энхбат:-Сахилга батын, ёс зүйн гээд хоёр хуваачихъя л даа.

Д.Дондог:-Энхтүвшин дарга нарын барьсан Их Хурлын хуулийн өөрчлөлтөн дээр гишүүдэд сануулах, сануулга авсан  гишүүн дахиад зөрчил гаргавал чуулганд үг хэлэх эрхийг нь хасах гэсэн юм суучихсан байгаа. Давхардуулах хэрэг байна уу?

Н.Энхболд:-Дэд хорооны дүгнэлт ямар ч үгээр гарч болно шүү дээ. Ийм юм хийсэн нь ёс зүйн алдаа болжээ гэж гарч болно. Энэ хүн ерөөсөө ёс зүйгүй хүн шүү гэдэг дүгнэлт гаргахгүй шүү дээ. Энэ чинь бас юманд учир байна. 

Ч.Сайханбилэг:-Би саналаа татаад авчихлаа шүү дээ. Одоо хэлэлцүүлгээ больё.

Д.Загджав:-Сайханбилэг гишүүн саналаа татаж авч байгаа нөхцөлд энэ асуудлыг үндсэнд нь хасах нь зүйтэй гэдэг санал дээр бид нар байгаа юм. Тэгэхдээ энэ асуудлыг шийдэх гарц нь УИХ-ын дэгийн тухай хуулинд заасны дагуу арга хэмжээ авна гээд л өнгөрөөчих л дөө. Тэрэн дээр чинь заачихсан байгаа шүү дээ. Сануулах, донгодох бүгдийг заачихсан байгаа.

Н.Энхболд:-Бусад юмтайгаа бас холбож үзье.Энхтүвшингийн ахалж байгаа эрх зүйн байдлын тухай, дэгийн тухай хуулийн төслүүд дээр ийм л зүйлүүд явж байгаа л даа. Хуралдааны дэг зөрчигчдөд жишээ нь дэг зөрчсөн бол эхлээд сануулж болно. Сануулга авсан гишүүн дахиад зөрчил гарвал тухайн өдрийн хуралдаанд, эсвэл хэлэлцэж байгаа асуудлаар үг хэлэх эрхийг нь хасна. Хуралдааны дэгийг удаа дараа зөрчсөн, хуралдааныг хэвийн явуулахад саад учруулж байгаа гишүүнийг хуралдааны танхимаас орхиж явахыг шаардана. Хуралдааны явцад ёс зүйн зөрчил гаргасан гэж үзвэл гишүүний талаар Ёс зүйн дэд хороонд санал тавина. Ийм юмнууд байгаа юм. Тэртээ тэргүй хуралдаантай холбоотой асуудал шүү дээ.

Д.Дондог:-Сайханбилэг гишүүн саналаа татсан учраас энэ асуудлыг дуусгая.

Ч.Сайханбилэг:-Гэхдээ юу гэж ойлгох вэ гэхээр эхний ээлжинд Энхболд даргын хэлж байгаатай адилхан сануулъя, хоёрдугаар ээлжинд дэгийн хуулин дээр байгаа санкцуудыг өгье, гуравдугаар ээлжинд ёс зүй зөрчсөн гэдэг дүгнэлтээ гаргая. Ийм гурваар л ойлгочихъё.

Д.Одхүү:-Тэгвэл ийм томъёолол гаргаж болох уу? даргаа. 6.3.2-ыг дэгийн хууль руу ссилк хийгээд, дэгийн хуулийн төдийн төдөд заасан ийм юм хийсний дараа гэдэг тийм логикоор. Дэгийн хуулийнхаа юугаар явж байгаа, тэгээд хэлэхийг хориглосон нь дэгийн хууль дээр байгаа юм чинь энийгээ тийм тохиолдол гарсан тохиолдолд дэгийн хуулийн төдөөр явна гээд заачихъя.

Д.Дондог:-Сая Сайханбилэг гишүүн хэлчихлээ. Энэ зарчмаар явъя. 

Н.Энхболд:-Зөвхөн чуулганы хуралдаантай холбоотой асуудлаар яасан байвал яахав гэдэг юм бас гарч ирж байгаа юм.

Ч.Сайханбилэг:-Саяны гурван түвшинд үзчихье тэгэх үү?

Н.Энхболд:-Сануулъя.

Ч.Сайханбилэг:-Тэгээд дэгийн хуулийн санкцуудыг хэрэглэе, гуравдахь нь ёс зүй зөрчсөн гэдэг дүгнэлтээ гаргая гээд ийм гурван юмаар. 

Д.Дондог:-За энэ дээр санал нэгдэж байна уу? Сайханбилэг гишүүний саяны хэлсэн саналаар дэмжиж байгаа гишүүд гараа өргөнө үү. 11-ээс 11. дэмжигдлээ.

9. энэ дотор ороод явчихсан уу? за, 10. бас саяных орчихлоо.

11.Дэд хороонд олонхи, цөөнхийн төлөөллийг яг адилхан тоотой оролцуулна гэсэн заалт нэмэх гээд Тэмүүжин, Сайханбилэг нарын гишүүд гаргасан.

Ч.Сайханбилэг:-Энэ дээр нэг үндэслэл хэлье. Манайхан бүлэг дээрээ энийг ярьсан юм. Тэгээд түрүүний зарим гишүүдийн хэлээд байдаг үндэслэлтэй энийг нэг улс төрийн тоглоомын хэрэгсэл болгодоггүй, зорилгоор ашигладаггүйн үндсэн дээр шийдвэр нь Ёс зүйн дэд хороо гэдэг чинь өөрөө шийдвэр нь аль нэг улс төрийн хүчний илүү давамгайлал байхгүйгээр ёс журмаараа явж байх ёстой гэдэг үндсэн дээрээ адилхан төлөөлөлтэй байжээ. Тэрнийхээ дагуу шийдвэр нь элдэв улс төр оролгүйгээр гарчээ гэдэг ийм утгаар хийсэн юм. Тэгээд бүлэг дээр ярьж байхад энэ хамгийн гол санаа шүү. Энэ санал орохгүй бол дүрэм батлахад хүндрэл үүсчихнэ гэдэг ийм зүйл яриад байсан учраас гишүүд маань энийг ойлгоод үнэхээр нэг улс төрийн ийм давамгайлал байхгүйгээр энэ асуудлаа шийдчихээчээ гэсэн ийм үндэслэл хэлсэн юм.

Бүр болохгүй бол манайхаас нэг хүн дутуу ороод парламентад суудалтай бусад хүчний төлөөлөл ороод тэр нь тоогий нь давхцах ч юмуу ийм зарчмаар бас шийдэх нэг хувилбар байгаа. Аль нэг хувилбараар нь энийг шийдээд өгөөчээ гэсэн ийм байдалтай.

Д.Дондог:-Энд Загджав гишүүн санал гаргасан байна.  4.1 дээр. Хэрэв УИХ-ын олонхи, цөөнх нь хамтарсан Засгийн газар байгуулж ажиллаж байгаа бол үлдсэн гишүүдээс ёс зүйн дэд хороог бүрдүүлнэ гэсэн ийм нэг санал гаргасан байна. Ингээд тойроод саналаа хэлцгээе.

Ч.Сайханбилэг:-Асуух гэж байна л даа. Нөгөө хоёр юунд нь орж болохгүй гэж байгаа юмуу, орчихоод үлдсэн нь нэмэгдэж орно гэж байгаа юмуу, юу гэсэн утгатай юм бэ?

Д.Энхбат:-Асуулт асууя. Цөөнх гэдэгт чинь Ардчилсан нам дээр нэмэх нь бид гурав ороод байна уу? аль эсвэл олонхи, цөөнх ба хэн ч биш гэж гурав хуваагдаад байгаа юмуу?

Н.Энхболд:-Би зарчмын хувьд Сайханбилэгийн саналыг дэмжиж байна. Гэхдээ томъёолол нь өөр баймаар байна. Яагаад томъёоллыг бид нар нарийн гаргах ёстой вэ гэхээр жишээ нь Энхбат гишүүн олонхи гэж юу юм, цөөнх гэж юу юм гээд асуудал яриад яваад байгаа шүү дээ. Хэн ч шийдэж чадахгүй яваад байгаа. Загджав жишээ нь хамтарсан Засгийн газрын үед гээд бүр ганц тохиолдлыг дурьдчихсан ийм байж болохгүй. Өнөөдрийн хуулинд хэрэглэж байгаа ямар нэр томъёоллууд байгаа вэ гэхээр миний санал яаж томъёолох гээд байна гэхээр аль нэг нам УИХ-д олонхи суудалтай байвал тэрнийг олонхи гэдгээр биш, хамгийн олон суудалтай намаас энэ дэд хороонд орж байгаа хүмүүстэй тэнцэх хэмжээний гишүүд бусад суудлын дундаас гарна гэсэн санаа байвал бүгдээрээ орчихож байгаа юм. Жишээ нь, ийм тохиолдолд миний ойлгож байгаагаар юу гэж үзэж байна гэхээр өнөөдөр Хувьсгалт намаас 8 хүн байлаа гэж бодоход Ардчилсан нам, бие даагчид, бусад юм нийлээд 8 хүн байхаар ийм томъёоллыг олоод тавьчихвал илүү их зохистой болов уу гэж бодож байна.

Д.Дондог:-Энэ орж ирсэн дүрэм дээр чинь ийм санал байгаа шүү. 4.1 дээр Дэд хорооны ажлын онцлогийг харгалзан бүрэлдэхүүний тоонд Төрийн байгуулалтын байнгын хорооны гишүүдийн 2-ны 1-ээс илүүгүй байх бөгөөд түүнд УИХ-д суудалтай намуудын болон бие даан сонгогдсон гишүүдийн төлөөллийг оруулах зарчмыг баримтална гэсэн ийм санал байгаа юм. 

Д.Одхүү:-Энхболд гишүүний саналыг ингэж болох уу? парламентад олонхи байгаа нам, улс төрийн хүчин Ёс зүйн дэд хороонд  олонхи байж болохгүй гээд томъёолчих. Тэгээд л болно. 

Д.Лүндээжанцан:-Энэ ёс зүйн асуудал өнөөдөр олон түмний шүүмжлэл байна, Их Хуралтай холбоотой, бас гишүүдийн ёс зүйтэй холбоотой. Ингээд энийг гаргах гэж байна. Гэхдээ энийг нэг тийш нь туйлшруулж ойлгож болмооргүй байна. Ёс зүйн дэд хорооны дарга нь цөөнхийн төлөөлөл байна. Цөөнх гэдгийг, олонхи цөөнх гэдгийг Их Хурлын хуулинд томъёолоод өгчихсөн байгаа. Их Хурлын хуулинд бүлэг байгуулах, нэг нь олонхи болно гэдэг бол 38 ба түүнээс дээш суудалтайг олонхи гэнэ. Цөөнх гэдэг нь энийг хэлнэ гээд заачихсан. Бие даагч болон УИХ-д суудалтай нам гэж байна. Энэ бас тусдаа ойлголт. Яг Их Хурлынхаа хуулиар бол. Бид хуулиараа явахаас аргагүй шүү дээ.

Хоёрдугаарт, пропорцийн  хувьд тэр нам хэдэн хувийн саналтай байна вэ, тэр пропорциороо аливаа юманд ордог. Дарга нь бол юу байдаг. Яагаад гэвэл тэнцвэрийн баланс гэж юм байдаг юм. Дарга нь цөөнхийнхөө намаас байна. Гишүүдийн хувьд пропорциороо байна. Тэгэхгүй бол та бүхэн бод л доо. Нэг удаа одоогийн байгаа энэ бүрэлдэхүүнд зориулсан дүрэм биш ээ. Цааш цаашаа явна. Ингээд ирэхээр олонхийнхоо намын, тэнцүүхэн байхад олонхийн нам дотроо хоорондын харилцааны янз бүрийн юмнаас болоод шударга, шударгагүйгээсээ болоод, тэгээд нууц санал хураалтаар ингээд дүгнэлт гаргаад байдаг. Нэг нэгэндээ дүгнэлт гаргаад л байдаг. Ялангуяа олонхио самар цөмж байгаа юм шиг цөмдөг ийм явдал бас парламентаа хямралд оруулах нөхцөл болдог.

Хоёрдугаарт, цөөнхийнхөө хяналт, цөөнхийнхөө шаардлагыг хүндэтгэж үзэхгүй бол бас болдоггүй. Энэ шаардлагын үүднээс пропорц нь ийм байдаг. Яг энэ бол нэлээн маргаан болно. Тэгэхээр энийг бас жаахан судалбал яасан юм бэ? 

Д.Дондог:-Өнөөдөр батална шүү дээ.

Д.Лүндээжанцан:-Байнгын хороо батлах юмуу? 

Д.Дондог:-Санал хураагаад дуусч байна. Хамгийн сүүлчийн шахуу санал байгаа.

Д.Лүндээжанцан:-Энэ дээр бүлэг энэ асуудлыг хэлэлцээгүй учраас шууд хүлээж авахад хэцүү байна.

Ч.Сайханбилэг:-Энэ дээр ойлгож байна. Яг энэ зарчмаараа бүх байнгын хороо, дэд хороо байгуулагдаж байгаа шүү дээ. Ёс зүйн дэд хороо чинь арай жаахан өөр. Энэ дээр бид нар шинэ дугуй зохиогоогүй байхгүй юу. Бусад улсуудад яг ингэж олонхи, цөөнхийн харилцааг тэнцвэржүүлсэн их олон жишээнүүд байгаа. Энэ бол шинэ дугуй биш, бид нар  зохиож байгаа юм биш. Бусад улсуудад байдаг юм.

Хоёрдугаарт, та Байнгын хорооных нь Ёс зүйн дэд хорооны даргыг цөөнхөөс байгаа учраас гэж байна. Тэр хүн чинь яг л бусад гишүүдтэйгээ адилхан нэг саналын л эрхтэй шүү дээ. Тэр утгаар нь энийг би Энхболд даргын хэлж байгаа тэр томъёолол харьцангуй эрүүл томъёолол болов уу гэж ингэж ойлгоод байгаа юм. Олонхийн ч юм байхгүй, цөөнхийн ч юм байхгүй, энэ нь илүү мэргэжлийн, ёс зүйн талаасаа ажиллах тэр бололцоог нь гаргаж өгөх ийм хувилбар болов уу гэж бодож байгаа юм. Юмаа уг нь явуулъя гэвэл би хамгийн илүү дундаж баримтлал нь Энхболд даргын гаргаж байгаа санал. Тэрнийг нь дэмжээд явчихвал олон, удаан яригдаад байсан Дэд хороо нь дүрэмтэй болох гээд байна шүү дээ.

Д.Лүндээжанцан:-Энийг та нар өнөөдөр хэллээ шүү дээ, оруулж ирнэ гээд. Энэ асуудал гэнэтхэн гарч ирлээ. Энэ дээр завсарлага авъя. Энэ дээр эргээд нэг бодохгүй бол энэ осолтой асуудал. Ядахдаа 1, 2 хоногийн зөрүүтэй байхгүй бол. Тэгээд нэгийгээ ёс зүйн нууц санал хураалтаар бие биенийгээ цөмөөд л, тэгээд улс төрийн өшөө авалт гэдэг юмуу, хорлон сүйтгэх ажиллагаа, сонгууль дөхөөд ирдэг улс төр хурцаддаг. Тийм юм л гаргахгүй байх нөхцөлтэй байх хэрэгтэй. Мэдээж хэрэг цөөнх сөрөг хүчин нь болохоор олонхийнхоо бүлгийн гишүүнийг орж ирсэн үед дүгнэлт гаргахдаа 100 хувь байхад олонхийн бүлэг дотор байгаа тэнцүү тоо бол аль нэгэн байдлаар, энэ бол юутай ч гэдэг юмуу олон нөхцөл байдал бий шүү дээ. Тэгээд хэлмэгдүүлэлт гарчих вий гэж.

Ч.Сайханбилэг:-Хэлмэгдүүлэлт гаргахгүйн тулд хэн нэг нь олонхи биш байгаа учраас хэлмэгдүүлэлт гарахгүй байхгүй юу. 

Д.Энхбат:-Ёс зүйн асуудлыг хууль батлах болон улс төрийн асуудалтай холимооргүй байна. Уг нь тийм учраас  гэхдээ энэ хоёр нам мэдэхгүй, гэхдээ ингэж хийж болмоор санагдаад байгаа юм. Би идеаг нь хэлчихье. Нам болгоноос тэнцүү тоотой хүмүүс л оруул. 1, 1 хүн ч гэдэг юмуу, 2, 2 хүн ч гэдэг юмуу, тэгээд л өөр өөрсдөө явчихвал яасан юм бэ? энэ чинь эцсийн эцэст энэ маргаан бол хүчний харьцаагаар ёс зүйн асуудлыг  шийдэж болохгүй шүү дээ.

Жишээлбэл, ийм вариант байж болно. Ёс зүйн дэд хороонд үнэхээр олонхи бол олонхи байж болохгүй. Гэхдээ бас самар цөмүүлж болохгүй. Тийм учраас миний бодлоор бол яаж хийх юм, нэг л, энэ бол улс төрийн хүчний харьцаатай огт хамаагүйгээр шийдэх ёстой. Тэгэхээр парламентад суудалтай намууд болон бие даагчид нэг нэг хүн дэвшүүлдэг. Манай нөхцөлд 5 хүн байхад л болмоор санагдаад байгаа байхгүй юу. Тэр чинь хуулиас өөр асуудал байхгүй, шийдвэр гаргахаас, улс төрөөс.

Д.Лүндээжанцан:-За яахав бид энд сайхан төсөөлж байгаа юм, бие биенээ хараад ойлголцоно. Ялангуяа манай Төрийн байгуулалтын байнгын хороо. Гэтэл энэ би прагматик үүднээс хандаж байна. Энэ хүссэн хүсээгүй бид яагаад дүрэм гаргахгүй 8 жил болж байна вэ, олон жил яригдаж байна вэ гэхээр хүссэн хүсээгүй улс төр болж хувирчихаад байдагт л гол нь байна. Одоо ёс зүйн дүрэмтэй боллоо, одоо зайгүй өргөдөл цувна. Сонгогчдоос нь, салбар, юмаа хасуулсан есөн шидийн л юм болно шүү дээ. Ингээд ирэх үед байдлыг яаж шийдэх вэ? Нэг хүний олонтойдоо биш, бид нууц санал хураалтаар шийднэ шүү дээ. Энэ санал хураалтаар даалгавар өгөөд шийдүүлэхсэнж. 

Д.Энхбат:-Ёс зүйн асуудлыг бид тэртээ тэргүй 100 хувь баталгаажуулж чадахгүй. Тийм учраас алтан дундаж нь хэн ч баталгаажиж чадахгүй. Ерөөсөө ёс зүйн асуудлыг бид нар олонхийн саналаар баталгаажуулж чадахгүй. Яг л механик  тэнцвэрийг л хангах ёстой байхгүй юу. 

Д.Лүндээжанцан:-За яахав энэ бидний гарын доорхи асуудал юм байна. Яагаад гэхээр бид баталбал үндсэндээ хамгийн эцсийнх дээрээ тулчихаад байгаа биз дээ. Ийм учраас батлахын өмнө би завсарлага авч байна. Яг энэ асуудлаараа ярилцаад, ядахдаа удирдлагын түвшинд ярилцъя, тэгээд орж ирээд баталъя.

Сайханбилэг даргаа нэг баталчихвал дийлдэхээ байчихдаг байхгүй юу. Яагаад гэхээр би өөрийнхөө өнцгөөс ярьж байгаа юм биш. Ерөөсөө аль ч талаасаа бодсон нэг баталчих юм бол асуудал дийлдэхээ байчихна. Тийм учраас хонуулаад энэ асуудлыг дараагийн Төрийн байгуулалтын байнгын хорооны хурал дээр орж ирээд шууд баталчих, Их Хурлын чуулганаар орохгүй юм байна. Ийм учраас яг поезд ушёл болохын яг өмнө талд тоормос нэг татаад тэгээд нэг амьсгаа аваад нэг бодъё. Харахад бол өнөөдөр аятайхан хоорондоо ойлголцоод явуулчих гэж байгаа юм шиг боловч цаанаа үр дагаварыг харж чадахгүй байна.

Д.Энхбат:-Энийг намын бүлэгтэй холбож битгий бодоорой гэж Лүндээжанцан даргаас хүсч байна. Энэ бол намын асуудал биш. Энэ бол хууль эрх, засгийн …

Д.Дондог:-Бүлгийн дарга ийм санал гаргаж байгаа учраас завсарлага өгье.

12 дахь саналаа яахав.

Н.Энхболд:-12 тэртээ тэргүй больчихлоо шүү дээ. Бид нар тэр хуулинд заасан юмнуудаа л санкц болгоод хэрэглэнэ гэж байгаа болохоор. Наана нь нэг ийм асуудал байна. Энэ зөвхөн Төрийн байгуулалтын байнгын хорооноос байх уу? эсвэл бусад байнгын хороодоос гишүүд байж болох уу гэдэг асуудлыг бид нарт бас зарчмын хувьд шийдээд өгчихмөөр байна. Энэ шийдэгдээгүй яваа асуудал л даа. 

Ч.Сайханбилэг:-Том хуулиа зөрччихнө шүү дээ, хуультай зөрчилдөөд явчих юм биш үү.

Н.Энхболд:-Харин ёс зүйг тусдаа авч үзэх гээд байгаа  онцлог нь тэр л байхгүй юу.

Д.Лүндээжанцан:-Халдашгүй байдлын хороо бол хороо хамаарахгүй гээд хуулиндаа байгаа юм. Энэ болохоор бид Байнгын хорооны тогтоолоор баталж байгаа учраас Их Хурлаас баталж байгаа бол бас нэг өөр. 

Н.Энхболд:-За тэгвэл энэ зарчмын хариугаа бид нар авчихлаа гэж бодъё. Байнгын хорооны гишүүд дотроосоо гэж ойлголоо.

Д.Дондог:-Ер нь тун дөхлөө дөө. Ганцхан санал үлдлээ. Энийг завсарлага авсны дараа, хэлэлцүүлэг хийсний дараа дараагийн Байнгын хорооны хуралдаан дээр хэлэлцье.

Ч.Сайханбилэг:-Яах юм бэ? дараагийн хуралдаан дээр орж ирэх юмуу? Лүндээжанцан даргаа. Та өөрөө улс төрөөс болж 8 жил ингээд яваад байна гэчихээд яг улс төрийн шалтгаанаар дахиад л хойшлууллаа шүү дээ.

Д.Лүндээжанцан:-Улс төрийн шалтгаанаар яваад байсан чинь сая шинэ нөхцөл байдал хөндлөнгийн санал орж ирээд тэгээд шинэ нөхцөл үүсч байна шүү дээ.

Г.Баярсайхан:-Энэ миний ойлгож байгаагаар бол таны үеийн хуучин юм чинь л байгаа гэж бодож байгаа. Таны үе дээр яригдаж байсан юм, өнөөдөр дахиад л босч ирж байна. Би шинэ юм гэж харахгүй байгаа. Тэгэхээр түрүүнд тавьсан санал бол хамгийн алтан дундажийг олсон боломж. Аль нэг талд  илүү давамгай байдал үүсгэхгүй боломжийн санал байгаа гэж хувьдаа харж байгаа юм л даа. Тэгэхээр дараагийн  хурал дээр хэлэлцэх үү?

Д.Дондог:-Дараагийн хурал дээр хэлэлцье гээд би алх тогшчихлоо. Асуудлыг оруулсан гишүүдэд баярлалаа. Тун дөхүүллээ.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

